
ዓርብ 83ኛ ዓመት ቁጥር 102   ታኅሣሥ  12  ቀን  2016   ዓ.ም   ዋጋ 10:00 ብዕራችን ለኢትዮጵያ ህዳሴ ይተጋል!

 . ለአፍሪካ ህብረት.. ወደ ገጽ 6 ዞሯል

የኢትዮጵያ ዓመታዊ ... ወደ ገጽ 6  ዞሯል

“የሕዝብ ተወካዮቻችንን ... ወደ ገጽ 6 ዞሯል

ሳሙኤል ወንደሰን 

  አዲስ አበባ፦ በጅቡቲ ብሔራዊ ምክር ቤት እና 
በኢትዮጵያ የሕዝብ ተወካዮች ምክር ቤት መካከል 
ያለውን ግንኙነት በማጠናከር የጋራ መፍትሔ ማዘጋጀትና 
ችግሮችን ማሸነፍ እንደሚቻል የጅቡቲ ሪፐብሊክ 
ብሔራዊ ምክር ቤት ፕሬዚዳንት ዲሌታ መሀመድ ገለጹ። 
  ፕሬዚዳንቱ በ6ኛው የሕዝብ ተወካዮች ምክር ቤት 3ኛ 
ዓመት የሥራ ዘመን 10ኛ መደበኛ ጉባዔ ላይ በመገኘት 

“የሕዝብ ተወካዮቻችንን ግንኙነት በማጠናከር የጋራ 
መፍትሄ ማዘጋጀትና ችግሮችን ማሸነፍ ይቻላል”

- ዲሌታ መሀመድ - የጅቡቲ ብሔራዊ ምክር ቤት ፕሬዚዳንት
ዳግማዊት አበበ

አዲስ አበባ፡- የቱሪዝም ሚኒስቴር ለ37ኛው የአፍሪካ ህብረት 
የመሪዎች ጉባዔ የሚሰጡ አገልግሎቶች የሀገር ገጽታን የሚገነቡ 
እንዲሆኑ የሆቴል ባለቤቶችንና ሌሎች የአገልግሎት ሰጪ 
ተቋማትን ጠየቀ።

ሚኒስቴር መሥሪያቤቱ ዘንድሮ ለሚካሄደው 37ኛው የአፍሪካ 
ህብረት የመሪዎች ጉባዔ ቅድመ ዝግጅት በተመለከተ ከአገልግሎት 
ሰጪ ተቋማት ጋር በትናንትናው እለት ተወያይቷል።

  የቱሪዝም ሚኒስቴር ሚኒስትር ዴኤታ አቶ ስለሺ ግርማ 
በወቅቱ እንደገለፁት፤ በሀገሪቱ ላለፉት ዓመታት የቱሪዝም ዘርፉን 
ለማሳደግ የተለያዩ ሥራዎች ሲሠሩ  ቆይተዋል። በተለይም ከለውጡ  
በኋ ለቱሪዝም በተሰጠው ሰፊ ትኩረት ከማህበራዊ ዘርፍነት ባለፈ 
የኢኮኖሚውን ዘርፍ እንዲቀላቀል ማድረግ ተችሏል።

 

ለአፍሪካ ህብረት መሪዎች ጉባዔ የሚሰጠው 
አገልግሎት የሀገር ገጽታን የሚገነባ መሆን አለበት

ገጽ6

በ ‘ቢዝነስ አውትሶርሲንግ’ 
ዘርፍ በዓመት 50 ሚሊዮን 

ዶላር ገቢ እየተገኘ ነው
- በዘርፉ ለ15 ሺህ ዜጎች የሥራ ዕድል 

ተፈጥሯል

አዲሱ ገረመው

   አዲስ አበባ፡- የኢትዮጵያ የግብርናው ዘርፍ ዓመታዊ የምርት 
ዕድገት በአፍሪካ የግብርና እድገት ፕሮግራም የተቀመጠውን  ግብ 
ማሳካቱ ተገለጸ።  ባለፉት አምስት ወራት ከ11 ነጥብ ዘጠኝ  ሚሊዮን 
ሄክታር መሬት ላይ ምርት ተሰብስቧል።

   የግብርና ሚኒስትር ዶክተር ግርማ አመንቴ የሚኒስቴሩን የ2016 
በጀት ዓመት የአምስት ወራት አፈጻጸም አስመልክተው ትናንት 
በሰጡት ማብራሪያ፤ በ10 ዓመቱ መሪ ዕቅድ የግብርና አጠቃላይ 
ምርትን በስድስት በመቶ ለማሳደግ ግብ ተጥሎ ለአፈጻጸሙ ስኬታማ 
ርብርብ  ተደርጓል  ብለዋል።  

   ባለፉት ሦስት ዓመታት አማካይ ውጤቶች ዓመታዊ  የምርት 
እድገት ስድስት በመቶ ያህል መሆኑን የገለጹት ሚኒስትሩ፤ ይህም  
በአፍሪካ የግብርና እድገት ፕሮግራም ከተቀመጠው ግብ ጋር ሲታይ 
ተመሳሳይ መሆኑን አስታውቀዋል። 

   በ2015 ዓ.ም የተደረሰበት የግብርና እድገት እንደ አህጉር በአፍሪካ 
ደረጃ አጠቃላይ የግብርና ልማት ፕሮግራም ማዕቀፍ ያስቀመጠውን 
የስድስት በመቶ የዕድገት ምጣኔ ያሟላ መሆኑን ተናግረዋል።

   ይህ ወጤት ባለፉት ዓመታት ኢትዮጵያ በተፈጥሮአዊና በሰው 
ሰራሽ ክስተቶች እንዲሁም በዓለም አቀፍ ደረጃ በተፈጠሩ አሉታዊ 
ጫናዎች እየተፈተነች የተመዘገበ አፈጻጸም መሆኑን አመላክተዋል።

 በማክሮ ኢኮኖሚው ውስጥ  የግብርናው ዘርፍ  የተሰጠውን 
ተልዕኮና ሥራ እየተወጣ ይገኛል ያሉት ሚኒስትሩ፤ ባለፉት አምስት 

የኢትዮጵያ ዓመታዊ ምርት በአፍሪካ የግብርና 
እድገት ፕሮግራም የተቀመጠውን  ግብ አሳክቷል

- ባለፉት አምስት ወራት ከ11 ነጥብ ዘጠኝ ሚሊዮን ሄክታር
  መሬት ላይ ምርት ተሰብስቧል
- ለመስኖና ለበልግ የሚያስፈልገው ማዳበሪያ ግዥ ሙሉ ለሙሉ
   ተፈጽሟል
- ከ2015/16 የመኸር ምርት 513 ሚሊዮን ኩንታል ይጠበቃል

 አቶ መላኩ በዳዳ

 አቶ ስለሺ ግርማ

ወ/ሮ ሙፈሪሃት ካሚል



አዲስ ዘመን    ዓርብ ታኅሣሥ 12 ቀን 2016 ዓ.ምገጽ 2

ዜና

ሔርሞን ፍቃዱ

   አዲስ አበባ፡- በሰሜኑ የሀገሪቱ ክፍል ከክልሎች 
አቅም በላይ የሆነ ድርቅና የምግብ እጥረት ለገጠማቸው 
ዜጎች ርዳታ እንደሚሰራጭ የኢትዮጵያ አደጋ ስጋት 
አመራር  ኮሚሽን አስታወቀ።

  በኢትዮጵያ አደጋ ስጋት አመራር  ኮሚሽን 
የሕዝብ ግንኙነት ከፍተኛ ባለሙያ አቶ አታለለ አቡሐይ 
ለኢትዮጵያ ፕሬስ ድርጅት እንዳሉት፤ በትግራይ፣ 
በአማራ እና በአፋር ክልሎች በድርቅ እና ግጭት 
ምክንያት የምግብ እጥረት ላጋጠማቸው  ዜጎች  ርዳታ 
ሊሰራጭ ነው፡፡

  አሁን በዝግጅት ላይ ያለው ሶስተኛ ዙር ርዳታ 
በሶስት ቀን ውስጥ ስርጭቱ እንደሚጀምር የገለፁት 
ባለሙያው፤ በትግራይ ክልል ሁለት ሚሊዮን ዜጎች 
በድርቅና በግጭት ምክንያት  ለምግብ እጥረት 
መጋለጣቸውን አንስተዋል፡፡

    ክልሉ ያጋጠመው አደጋ ከአቅሙ በላይ  እንደሆነ 
ባሳወቀው መሠረት ርዳታው ለሚያስፈልጋቸው የክልሉ 
ዜጎች ተደራሽ ለማድረግ ዝግጅት መደረጉን  ገልፀዋል፡፡

   በአማራ ክልል በሰሜን ጎንደር፣ ዋግህምራ፣ 
የኦሮሞ ብሄረሰብ ሰሜን ሸዋ አካባቢ፣ በምስራቅ ጎጃም 
እንዲሁም በአፋር ክልል   በድምሩ ወደ ሁለት ነጥብ 
አራት ሚሊዮን ዜጎች በድርቅ እና በሰው ሰራሽ ችግሮች 
የምግብ እጥረት አጋጥሟቸዋል ብለዋል፡፡

   ለሶስተኛ ዙር የሚሰራጨው ርዳታ ወደ 867 ሺህ 
ኩንታል ገደማ እህል እና ስምንት ነጥብ ስድስት ቢሊዮን 

በሰሜኑ የሀገሪቱ ክፍል  የምግብ እጥረት 
ላጋጠማቸው  ዜጎች  ርዳታ ሊሰራጭ ነው

ብር የጥሬ ገንዘብ ርዳታ ነው ብለዋል። 
  ርዳታው ቅድሚያ ትኩረት  የሰጠው በትግራይ 

ክልል እና በሰሜኑ የሀገራችን ክፍል በድርቅ ለተጎዱ 
ዜጎች እንደሆነ በመጥቀስ፤  የምግብ እህል ዘይትና አልሚ 
ምግብ ባካተተ መልኩ ይሰራጫል ብለዋል።በመጪዎቹ 
ሦስት ቀናት ውስጥ ርዳታውን የጫኑ መኪኖች 
እንደሚንቀሳቀሱም ጠቁመዋል፡፡

   ርዳታው ለተረጂው አካል መድረስ እንዳለበት 
ጠቅሰው፤ ርዳታ የጫኑ መኪኖች በሚያልፉበት  ቦታ 
የፀጥታ ችግር ያለበትም ቢሆን የዜጎቻችን  ሕይወት 
ለመታደግ መሆኑን በመረዳት ሁሉም ኃላፊነት ተሰምቶት  

እንዲተባበር አሳስበዋል፡፡
   የምግብ እጥረት ያለባቸው ዜጎች የጤና ችግርና 

የንፁህ ውሃ አቅርቦት እጥረት  ሊከሰት እንደሚችል 
ያነሱት ኃላፊው፤ ከባለድርሻ አካላት  ጋር  በቅንጅት  
እንደሚሰሩ ገልጸዋል፡፡

    የአደጋ ስጋትን ለመከላከል የፌዴራል መንግሥት 
ከክልሎች እና ከአጋር አካላት ጋር በመሆን  የአደጋ ቅነሳ 
ሥራዎችን እየሠራ እንደሚገኝ ተናግረዋል፡፡

    ከዚህ ቀደም ለአደጋ ተጋላጭ የተባሉት የሀገራችን 
ክፍሎች መካከል ወደ 200 የሚጠጉ ወረዳዎች በጥናት  
በመታገዝ የልየታ  ሥራ መሠራቱን አስታውሰዋል።

አመለወርቅ ከበደ

   አዲስ አበባ፡- ኢትዮ ቴሌኮም በዲጂታል የፋይናንስ 
አገልግሎት ለሦስት ነጥብ ስድስት ሚሊዮን ደንበኞቹ 
የብድር አገልግሎት ማመቻቸቱን አስታወቀ። 

   ኢትዮ ቴሌኮም የተለያዩ የፋይናነስ ተቋማት 
የቴክኖሎጂ አቅም የሚያሳድጉ ፋይናንስ ገበያ እና 
የዲጂታል አክሲዮን ገበያ መተግበሪያዎችን ትናንትና 
በይፋ አስጀምሯል። 

   የኢትዮ ቴሌኮም ዋና ሥራ አስፈፃሚ ፍሬሕይወት 
ታምሩ እንደገለፁት፤ ከዳሽን ባንክ እና ከንግድ ባንክ ጋር 
በቅንጅት በሚከናወኑ ሥራዎች ለሦስት ነጥብ ስድስት  
ሚሊዮን ደንበኞችን የዲጅታል ፋይናንስ  የብድር 
አገልግሎት ተደራሽ ማድረግ ተችሏል።

  አገልግሎቱ ደንበኞችን የብድር አቅማቸውንና 
የወሰዱትን ብድር በወቅቱ  የመመለስ  ልምዳቸውን 
በሰው ሰራሽ አስተውሎ መከታተል የሚያስችል በመሆኑ፤ 
ያለምንም የንብረት ማስያዣ ለደንበኞች ብድር እየተሰጠ 
ይገኛል ሲሉ አስረድተዋል። 

  ዋና ሥራ አስፈፃሚዋ እንደገለፁት፤ ኢትዮጵያ 
ከአፍሪካ በህዝብ ቁጥር ሁለተኛ ብትሆንም፤ በፋይናንስ 
አገልግሎት ተደራሽነት በጣም ዝቅተኛ ናት።

  በመሆኑም አገልግሎቱ የሀገሪቱን ዲጅታል ፋይናንስ 
አገልግሎት ከማሳደግም ባለፈ በብሄራዊ ባንክ እ.አ.አ 
በ2025 በሀገሪቱ 70 በመቶ ዜጎች በፋይናንስ አገልግሎት 
ተደራሽ ለማድረግ የተቀመጠውን ግብ ለማሳካት 
የሚያግዝ ነው ብለዋል።

   አሁን ላይ ከውጭ ከሚያስፈልጉ መሠረተ ልማቶችና 
ከሌሎች ጉዳዮች አንፃር የባንክ ቅርንጫፍ በየቦታው 
መክፈት አስቸጋሪ እንደሆነ የገለፁት ሥራ አስፈጻሚዋ፤ 
የኢትዮ ቴሌኮምን መተግበሪያዎች በመጠቀም ሁሉም 
የፋይናንስ ተቋማት አገልግሎታቸውን ለደንበኞች ተደራሽ 
ማድረግ ይችላሉ ሲሉ ተናግረዋል።

  ደንበኞችም ባሉበት ሆነው በአንድ መተግበሪያ 
የሁሉንም ባንኮች አገልግሎት ማግኘት የሚችሉ ሲሆን፤ 
በአገልግሎቱ ብድርን ጨምሮ ሌሎች የባንክ አገልግሎቶች 
ማግኘት ይችላሉ ብለዋል።

ኢትዮ ቴሌኮም በዲጂታል ፋይናንስ ለ3 ነጥብ 6 ሚሊዮን 
ደንበኞቹ ብድር አመቻችቷል

   በዲጂታል አክሲዮን ግዢና ሽያጭ አገልግሎቱ 
ደግሞ ሕጋዊ ባለአክሲዮኖች አገልግሎታቸውን በማዘመን 
ወጪ ቆጣቢ በሆነ መልኩ መተግበሪያውን መጠቀምና 
አክሲዮን መሸጥና መግዛት ይችላሉ ሲሉ አስረድተዋል፡፡

   ኢትዮ ቴሌኮም ያስተዋወቃቸው አገልግሎቶች 
የፋይናንስ ተቋማትን አካታች በማድረግ የፋይናንስ 
አገልግሎት ተደራሽነትን ያሰፋል ሲሉ ተናግረዋል።

  ባንኮችና ሌሎች የፋይናንስ ተቋማት ፕላትፎርሙን 
ተጠቅመው አገልግሎታቸውን ለደንበኞች ሲያቀርቡ 
ቴክኖሎጂ ለማበልፀግ የሚያስፈልገውን ወጪ 
እንደማያወጡ ገልፀዋል።

  በመሆኑም አሁን የተጀመሩትን ሁለቱን 
አገልግሎቶች በመጠቀም ባንኮች፣ ኢንሹራንሶች እና 
ሌሎች የፋይናንስ ተቋማት አገልግሎታቸውን ከ40 
ሚሊዮን በላይ ለሚሆኑት የቴሌ ብር ደንበኞች ተደራሽ 
እንዲያደርጉ ያስችላል ብለዋል።

   በአሁኑ ሰዓት ፕላትፎርሙን ለመጠቀም ከአሀዱ፣ 
ሲንቄ፣ እናት  እና አዋሽ ባንኮች ጋር ውይይት ተጠናቆ 
ከብሔራዊ ባንክ በሚያገኙት ይሁንታ መሠረት አገልግሎቱ 
በቅርብ እንደሚጀመር ገልጸው፤ ከሌሎች የፋይናንስ 
ተቋማት ጋር አገልግሎት ለማስጀመር የሚያስችል 
ውይይት እየተደረገ መሆኑ ተጠቁሟል።

ፍሬሕይወት ታምሩ

ዳግማዊት ግርማ

   አዲስ አበባ፡- በከተማዋ የተገልጋዮችን ፍላጎት 
ለማርካት ታስቦ ለመንግሥት ሠራተኞች በሚሰጠው 
ፈተና  የመጀመሪያ ዙር 12 ሺህ 500 ሠራተኞች 
ይፈተናሉ ሲል የአዲስ አበባ ከተማ ፐብሊክ ሰርቪስና 
የሰው ሀብት ልማት ቢሮ አሳወቀ።

   በቢሮው የሰው ሀብት ልማት አስተዳደር ዘርፍ 
ኃላፊ መላኩ ታምሩ ለኢትዮጵያ ፕሬስ ድርጅት 
እንደተናገሩት፤ የተገልጋዩን ፍላጎት ለማርካትና 
አገልግሎትን ለማዘመን ታቅዶ በሚሰጠው 
የመንግሥት ሠራተኞች ፈተና 12 ሺህ 500 ሠራተኞች 
ይፈተናሉ፡፡

  ለመጀመሪያው ዙር ትግበራ የተመረጡት 
ብዙ ተገልጋይ የሚያስተናግዱና ሕዝብ ቅሬታ 
የሚያቀርብባቸውን ተቋማት መሆናቸው አቶ መላኩ 
ተናግረዋል፡፡

   ፈተናው የባህሪ እና የቴክኒክ ምዘናዎችን የያዘና 
የሚሰጠው የቴክኒክ ምዘና ሠራተኞቹ ከሚሠሩት 
ሥራ ጋር ግንኙነት ያለው ነው ብለዋል። 

   የባህሪው ፈተና ደግሞ አገልግሎት አሰጣጡን 
የሚፈታተኑ የባህሪ ችግሮች ስላሉ ያንን ክፍተት 
ለመሙላት አመላካች እንዲሆን ታስቦ የተዘጋጀ 
መሆኑን ተናግረዋል፡፡

  እንደ አቶ መላኩ ንግግር፤ ለአዲስ አበባ 
ከተማ ሠራተኞች የሚሰጠው ፈተና ዋንኛ ምክንያት  
የተገልጋዩ ቅሬታ እየተባባሰ መምጣቱን ተከትሎ 
ነው።ይህን ምክንያት በማድረግም ሪፎርሙ 
አስፈልጓል፡፡

  ሪፎርሙ ብልሹ አሠራርና ሌብነት 
በተበራከተበት ስፍራ ላይ ፍትሀዊ ሥራን ለማስፈን 
ታቅዶ  የተተገበረ ሲሆን፤ በቂ የቁጥጥር አድማስን 
ለማስፋት በሚደረገው ሥራ ላይም ፈተናው አስፈላጊ 
ሆኖ ተገኝቷል፡፡

   የፈተናው ዋና ዓላማ የተገልጋዩን ፍላጎት 
ለማርካት መሆኑን ያመላከቱ አቶ መላኩ፤ ይህን 
ለማድረግ ደግሞ ግልፀኝነት እና ዘመናዊ አደረጃጀት 
መኖር አለበት ሲሉ ጠቅሰዋል፡፡

   እንደ አቶ መላኩ ንግግር፤  በነበረው አካሄድ 
አገልግሎቱን ማጥራት ከባድ ስለሚሆን ከዚህ ቀደም 
የነበረውን አደረጃጀት በማፍረስ መመሪያ፣ ማንዋል፣ 
ደንብና አዋጆችን በማሻሻልና ፈትሾ በማስተካከል 
የአገልጋይነት ስሜትን በመፍጠርና መንገዱን 
በመምረጥ ተካሂዷል።

  ሠራተኞችን በአዲስ መልክ የመመደብ ሥራን 
ለመሥራት 12 ሺህ 500 ሠራተኞችን የመመደብና 
ሃምሳ በመቶና ከዚያ በላይ ያመጡ ውጤታማ 
የሆኑትን የማስቀጠል ሥራ ስለመሆኑ አቶ መላኩ 
ተናግረዋል፡፡

   ፈተናውን  ገለልተኛ አካል ነው ያወጣው ያሉት 
አቶ መላኩ፤  የምዘና ፈተናው የተዘጋጀው በአዲስ 
አበባ ዩኒቨርሲቲ እና ኮተቤ የትምህርት ዩኒቨርሲቲ 
በጋራ ትብብር ስለመሆኑ ጠቅሰዋል።ፈተናው 
በአምስት አይነት ቋንቋዎች የሚሰጥ ስለመሆኑም 
አመላክተዋል።

  ፈተናው የሚሰጠው አገልግሎት አሰጣጥን 
ለማዘመንና ብልሹ አሠራርን ለማስወገድ እንጂ የሆነ 
ሰውን ጠቅሞ ሌላውን ለመጉዳት ታቅዶ የተሠራ 
ምንም አይነት ሥራ ስላለመኖሩ ተናግረዋል፡፡

   ዳይሬክተር ቡድን መሪና አስተባባሪዎችም 
ፈተናውን እንደሚፈተኑ አንስተው፤ በመካከለኛ 
አመራርነት ላይ የሚገኙት እነዚህ አካላት ስልሳ 
በመቶና ከዛ በላይ ካመጡ ሥራ ይቀጥላሉ ሲሉ 
ገልጸዋል፡፡

   ሌሎች ሠራተኞችም በሚፈተኑት ፈተና ሃምሳ 
በመቶ እና ከዚያ በላይ የሚያመጡት በሥራቸው 
የሚቀጥሉ መሆኑን ጠቁመው፤ ከሃምሳ በመቶ በታች 
የሚያመጡት፤ ተደጋጋሚ ዕድሎች እንደሚሰጣቸውና 
ካልተሳካላቸው በነበሩበት ደረጃ አይቀጥሉም 
ብለዋል፡፡

የመጀመሪያው 
ዙር የ 12 ሺህ 

500 የመንግሥት 
ሠራተኞች ፈተና ዛሬ 

ይጀመራል

አቶ አታለለ አቡሐይ

ቃልኪዳን አሳዬ

   አዲስ አበባ፡- የኬንያ መከላከያ ኮሌጅ የልዑካን 
ቡድን አባላት በአቃቂ ቃሊቲ የሚገኘውን የእንስሳት 
ልማት የልህቀት ማዕከልና ሌሎች የልማት ሥራዎች 
ተዘዋውረው ጎብኝተዋል።አባላቱ በኢትዮጵያ 
የተመለከቷቸው የልማት ሥራዎች ተሞክሮ የሚሆኑ 
በመሆኑ በሀገራቸው ተግባራዊ ለማድረግ እንደሚሠሩ 
አስታውቀዋል።

   የልዑካን ቡድኑን የመሩት የኮሌጁ ምክትል 
አዛዥ አምባሳደር ሳይመን ናቡክዌሲ በማዕከሉ  
ከንግግር ባለፈ ወደ ተግባር የተቀየሩ በርካታ የልማት 
ሥራዎችን መመልከታቸውን ጠቁመው፤ ያገኙትንም 
ልምድ ወስደው በሀገራቸው ተግባራዊ እንደሚያደርጉ 
ገልጸዋል፡፡

   ቡድኑ ከእንስሳት ልማት የልህቀት ማዕከሉ ባሻገር  
በውሃ ሀብት ልማት፣ በኢነርጂ፣ በመንገድ፣ በግብርናና 
በሌሎች የልማት ሥራዎች ዙሪያ ተሞክሮዎችን 
ለመለዋወጥ የሚያስችል ጉብኝት ማድረጋቸውን 
አምባሳደር ሳይመን አስረድተዋል፡፡

   በጉብኝታቸው ወቅት በግብርና ሚኒስቴር 
የእንስሳትና ዓሳ ሀብት ልማት ዘርፍ ከፍተኛ አማካሪ 
ዶከተር አለማየሁ መኮንን እንደተናገሩት፤ የልዑካን 
ቡድኑ አባላት ከታንዛኒያ፣ ከዩጋንዳና ከሌሎች የአፍሪካ 
ሀገራት የተውጣጡና  በኬንያ ብሔራዊ መከላከያ 
ኮሌጅ ውስጥ ሥልጠናቸውን ያጠናቀቁ ተመራቂዎችና 
ባለ ከፍተኛ ማዕረግ መሆናቸውን ተናግረዋል፡፡

   የጉብኝቱ ዋና ዓላማ በውሃ ሀብት ልማት፣ 
በኢነርጂ፣ በመንገድ፣ በግብርናና በሌሎች የልማት 
ሥራዎች ዙሪያ ተሞክሮዎችን ለመለዋወጥ ታስቦ 
የተዘጋጀ መሆኑን ከፍተኛ አማካሪው ተናግረዋል፡፡

   በኢትዮጵያ ከመደበኛው የአስር ዓመት የግብርና 
የልማት ስትራቴጂካዊ እቅድ በተጨማሪ በአስር 
ዓመታት ውስጥ በአስር የተለያዩ ግብርና ምርቶች 
ላይ ለውጥ ለማምጣት ውጥን ተይዞ እየተሠራ 
ሲሆን፤ በሀገር ውስጥ ማምረት እየተቻለ ያልተመረቱ 

የኬንያ የመከላከያ ኮሌጅ አባላት በኢትዮጵያ 
የልማት ሥራዎችን ጎበኙ

- ሊተገበሩ የሚችሉ ምርጥ ተሞክሮዎችን ማግኘታቸውንም አስታውቀዋል

ምርቶችንና በስፋት ቢመረቱ ለውጭ ገበያ መቅረብ 
ለሚችሉ ቅድሚያ መሰጠቱን አንስተዋል፡፡

   እንደ ዶከተር አለማየሁ ገለጻ፤ የዚህ እቅድ 
ዓላማ ከምርት በላይ በማምረት የሀገር ውስጥ ፍጆታን 
በማረጋጋትና ከውጭ የሚገቡ ምርቶችን በሀገር 
ውስጥ በመተካት የውጭ ምንዛሬ እጥረትን ለመቅረፍ 
ነው።በዚህም የቴክኖሎጂና ዘመናዊ የአሠራር ዘዴ 
ክፍተቶችን ለመሙላት ልዩ ትኩረት ተሰጥቶ እየተሠራ 
ነው።   

   ለአብነትም በሰብል ልማት ስንዴ፣ የቅባት 
እህሎች፣ አቮካዶ፣ የወተትና የተለያዩ የእንስሳት ምርቶች 
ትኩረት የተሰጠባቸው ሲሆን፤ ኢትዮጵያ በሌማት 
ትሩፋት መርሀግብር በአጭር ጊዜ ውስጥ አመርቂ 
ውጤት እያስመዘገበች እንደሆነ  ዶክተር አለማየሁ 
ጠቁመዋል፤ እንደነዚህ አይነት ማዕከላት ለመርሀግብሩ 
መሳካት አይነተኛ ሚና እየተጫወቱ እንደሆነም 
አብራርተዋል።

   የእንስሳት ልማትና ልህቀት ማዕከል ሃላፊ አቶ 
ታደሰ ተስፋዬ፤ የማዕክሉ ዋና ተልዕኮ የልማት ተነሺ 
አርሶ አደሮችን መልሶ በማቋቋም ረገድ የተመቻቸ 

እንደሆነ አንስተዋል።
   እንደ አቶ ታደሰ ገለጻ፤ በማዕከሉ ከ500 

በላይ የልማት ተነሺ አርሶ አደሮች በ106 ማህበራት 
ተደራጅተው የዶሮ፣ የከብት እርባታና ሌሎች ሥራዎችን 
እያከናወኑ ነው።

  ሃላፊው አክለውም ማዕከሉ የዶሮና የወተት ላም 
ርባታ፣ የከብት ማደለብ፣ የመኖ ማቀነባበሪያ፣ የምርት 
ማሳያና መሸጫ ንዑስ ማዕከላት እንዳሉት አንስተዋል።

   የአዲስ አበባ ከተማ አስተዳደር የአርሶ አደር እና 
ከተማ ግብርና ልማት ኮሚሽን ምክትል ኮሚሽነር ፋሩክ 
ጀማል በበኩላቸው፤ በግብርና ዘርፍ የተሠማሩ አርሶ 
አደሮችን መደገፍ፣ የከተማ ግብርና ልማት ማስፋፋት 
እና ማጠናከር የኮሚሽኑ ዓላማ ነው ብለዋል።

   በተጨማሪም የከተማው ነዋሪዎች ምግባቸውን 
ከደጃቸው በማምረት የምግብ ዋስትናቸውን 
የሚያረጋግጡበትን ሁኔታ ማመቻቸት ቅድሚያ 
የተሰጠው ተግባር መሆኑን አንስተዋል።

   የልኡካን ቡድኑ አባላት ወደፊት ከማዕከሉ 
ጋር በጋራ እንደሚሠሩ ገልጸው፤ ለተቋሙ ምስጋና 
አቅርበዋል።

ሄለን ወንድምነው 

   አዲስ አበባ፡- የአማራ ክልል በደብረብርሃን መጠለያ 
ካምፖች የሚገኙ ተፈናቃዮችን በዘላቂነት ለማቋቋም 
እየሠራ እንደሚገኝ የደብረብርሃን ምክትል ከንቲባ አቶ 
ወርቅአለማሁ ኮስትሬ አስታወቁ።በተፈጥሮና ሰውሰራሽ 
ችግሮች ምክንያት የተፈናቀሉ ከ40 ሺህ በላይ ዜጎች 
በከተማዋ እንደሚገኙ ተመላክቷል፡፡

   የደብረብርሃን ከተማ ምክትል ከንቲባ አቶ 
ወርቅአለማሁ ኮስትሬ እንደገለጹት፤ በተፈጥሮና ሰው 
ሰራሽ ችግሮች ሳቢያ ከሀገሪቱ የተለያዩ አካባቢዎች 
የተፈናቀሉ ከ40 ሺህ በላይ ዜጎች በደብረብርሃን ከተማ 
በሶስት የመጠለያ ካምፖች ይገኛሉ፡፡

  ከከተማ አስተዳደሩ፣ ከእምነት ተቋማት፣ 
ከባለሀብቶች፣ መንግሥታዊና መንግሥታዊ ካልሆኑ 
ድርጅቶች ሀብት በማሰባሰብ ለተፈናቃዮቹ የእለት ምግብ 
ድጋፍ እየቀረበ እንደሚገኝ አስታውቀዋል፡፡

   በመጠለያ ካምፕ ውስጥ የሚገኙት አብዛኞቹ 
ተፈናቃዮች የመሥራት አቅም ያላቸው ሲሆን፤ ይህንን 
የሚሠራ ሃይል ድንኳን ውስጥ አስቀምጦ የእለት ምግብ 
ብቻ መስጠት ዘላቂ መፍትሄ ሊሆን አይችልም ብለዋል፡፡

   በመሆኑም ተፈናቃዮችን በዘላቂነት ማቋቋሙ 
በክልል ደረጃ ተይዞ እየተሠራ ነው ያሉት ምክትል 
ከንቲባው፤ ክልሎች በራሳቸው ግንኙነት ፈጥረው 
ተፈናቃዮችን የመመዝገብ፣ የማወያየት፣ የሚመለሱበትን 
አካባቢዎች የሰላም ሁኔታ እና ቦታው ሲደርሱ ማድረግ 
ስላለባቸው ዝርዝር ሥራዎች በመለየት እየሠሩ መሆኑን 
አስታውቀዋል፡፡

  ተፈናቃዮቹ መጠለያ ካምፕ ውስጥ የሚቆዩበት 
ጊዜ በረዘመ ቁጥር ለከፋ ችግር እንደሚጋለጡ ገልጸው፤ 
ወደአካባቢያቸው በመመለስ አስቀድመው ወደነበሩበት 
የኢኮኖሚ እንቅስቃሴ ተመልሰው ራሳቸውን ከችግር 
አውጥተው ለሀገር ማድረግ ያለባቸውን አስተዋጽኦ 
እንዲያበረክቱ ለማድረግ መንግሥት ትኩረት ሰጥቶ 
እየሠራበት እንደሚገኝ አስረድተዋል።

  በመጠለያ ካምፖቹ ውስጥ እናቶች፣ ሕጻናትና 
አረጋውያን እንደሚገኙ ገልጸው፤ ለነዚህ ዜጎች በከተማ 
አስተዳደሩና በአጋር አካላት ድጋፍ  የዕለት ምግብ እየቀረበ 
ይገኛል ብለዋል።በከተማ አስተዳደር ደረጃ የሚቀርበው 
ድጋፉ ለከፋ ችግር እንዳይጋለጡ ለማድረግ እንጂ 
በዘላቂነት ለማቋቋም አለመሆኑንም አብራርተዋል፡፡

   ተፈናቃዮች ወደነበሩበት ቦታ እስከሚመለሱ ድረስ 
በከተማ አስተዳደሩ የሚቀርበው የእለት ምግብ ድጋፍ 
ተጠናክሮ እንደሚቀጥል አመላክተው፤ ተፈናቃዮቹን 
በዘላቂነት ለማቋቋም መንግሥት በሚያደርገው ጥረት 
ባለሀብቶች፣ የእምነት ተቋማት፣ የልማት አጋሮችና ሌሎች 
ባለድርሻ አካላት ድጋፍ እንዲያደርጉ ጥሪ አቅርበዋል፡፡

   በሌላ በኩል በከተማዋ ባለፉት ወራት ከጸጥታ 
ጋር ተያይዞ በርካታ ስጋት እንደነበር አስታውሰው፤ አሁን 
ላይ በከተማዋ መደበኛ የመንግሥት ስራዎች፣ የንግድ 
እንቅስቃሴ እና ሰላማዊ የማህበረሰብ እንቅስቃሴ መኖሩን 
አስታውቀዋል፡፡

   ከተማዋ በኮማንድ ፖስት ስር መሆኗን ገልጸው፤ 
እስከ ምሽቱ ሶስት ስዓት ድረስ መደበኛ የትራንስፖርት፣ 
የንግድ እና የማህበረሰብ እንቅስቃሴ መኖሩን ግን 
ተናግረዋል።

ዮርዳኖስ ፍቅሩ

   አዲስ አበባ፡- ለንግዱ ማኅበረሰብ ምቹ ሁኔታ 
ለመፍጠር በተሠራው ሥራ ውጤት መገኘቱን አዲስ 
አበባ ከተማ አስተዳደር አስታወቀ።የከተማ አስተዳደሩ 
ከፍተኛ አመራሮች በትናንትናው እለት በመዲናዋ 
ከሚገኙ የንግዱ ማኅበረሰብ ተወካዮች ጋር ውይይት 
አካሂደዋል።

  በውይይቱ የከተማ አስተዳደሩ ንግድ ቢሮ ኃላፊ 
አቶ ቢኒያም ምክሩ እንደገለጹት፤ ከለውጡ በፊት በነበሩ 
ጊዜያት  የንግድ ሥርዓቱ በተለያዩ ችግሮች ተተብትቦ 
የቆየና አግላይ ነበር።ከለውጡ በኋላ በዘርፉ በተለያዩ 
ደረጃዎች ከሚገኙ የማኅበረሰብ አካላት ጋር በየጊዜው 
ውይይቶችን በማካሄድ ችግሮች እንዲቀረፉ መሠራቱን 
ገልጸዋል፡፡

   ከለውጡ ወዲህ በተደረገ የኢኮኖሚ ማሻሻያ 
የግሉ ዘርፍ በሀገሪቱ ኢኮኖሚ በስፋት እንዲሳተፍ 
ጥረቶች መደረጋቸውን ያነሱት ኃላፊው፤ የግሉ ዘርፍ 
የቆየበትና አንዱ በዳይ ሌላው ተበዳይ የሆነበት ጊዜ 
አልፏል ብለዋል።የግሉ ዘርፍ በሀገሪቱ ኢኮኖሚ ቀጥተኛ 
ተሳታፊ እንዲሆን በተሠራው ሥራ የንግዱን ማኅበረሰብ 
ቁጥር በፊት ከነበረበት 200 ሺህ ወደ 470 ሺህ ማሳደግ 
መቻሉንም አብራርተዋል፡፡

   ከዘርፉ የሚገኘውን የከተማዋን ገቢም ከ33 ቢሊዮን 
ወደ 100 ቢሊዮን ማሳደግ ተችሏል ብለዋል።እንደ አቶ 
ቢኒያም ገለፃ፤ የንግዱ ዘርፍ ተተብትቦ ከነበረበት ዘርፈ 
ብዙ ችግር ወጥቶ፣ በቴክኖሎጂ የተደገፈ ቀልጣፋ 
አገልግሎት እያገኘ ነው።በዚህም የንግዱን ማኅበረሰብ 
ቁጥር ከመጨመር ባሻገር ታማኝ ግብር ከፋዮችንም 

 አቶ አደም ኑሪ                                   አቶ ጥራቱ በየነ                             አቶ ቢኒያም ምክሩ

ለንግዱ ማኅበረሰብ ምቹ ሁኔታን የመፍጠሩ ሥራ ውጤት አስገኝቷል

መፍጠር ተችሏል።
  የንግዱ ማኅበረሰብ በበርካታ ማኅበራዊና ሰው 

ተኮር የልማት ሥራዎች ላይም ንቁ ተሳትፎ በማድረግ 
ማኅበራዊ ኃላፊነቱን እየተወጣ እንደሚገኝ ኃላፊው 
አንስተዋል።የሥራና ክህሎት ቢሮ ኃላፊው አቶ ጥራቱ 
በየነ በበኩላቸው፤ አስተዳደሩ በየጊዜው ከከተማዋ ነዋሪ 
ጋር የሚያካሂዳቸው ውይይቶች በየጊዜው ችግሮችን 
እየቀረፉ መሆናቸውን ጠቅሰዋል፡፡

  በነዋሪውና በአስተዳደሩ መካከል ቅርበት 
በመፍጠር፣ ከተማዋ ለደረሰችበት ስኬት እንድትበቃ 
ትልቅ ሚና  እንደተጫወተ ገልጸው፣ እንዲህ ያሉ 
ውይይቶችን ተጠናክረው እንደሚቀጥሉ ተናግረዋል።    

  በመድረኩ የንግዱ ማኅበረሰብ ተወካዮች ከግብር 
አከፋፈል፣ ከኑሮ ውድነት፣ ከአገልግሎት አሰጣጥና 
ሌሎች ተያያዥ ጉዳዮችን አስመልክተው ቢስተካከሉ 
ያሏቸውን ችግሮችም አንስተዋል።

  የከተማ አስተዳደሩ በሁሉም ዘርፍ እየሠራቸው 
ያሉ ሥራዎችን በመዘርዘር፣ ከንግዱ ማኅበረሰብ 
የተነሱና በተግባር የሚፈቱትን አስተዳደሩ የእቅዱ አካል 
እያደረገ እንደሚሠራ ገልጸዋል፡፡

   በውይይት መድረኩ የከተማ አስተዳደሩ የገቢዎች 
ቢሮ ኃላፊ አቶ አደም ኑሪ፣ ከ11 ዱም ክፍለ ከተሞች 
የተውጣጡ የንግዱ ማኅበረሰብ ተወካዮች ተሳትፈዋል።

በደብረብርሃን መጠለያ ካምፖች 
የሚገኙ ተፈናቃዮችን በዘላቂነት 

ለማቋቋም እየተሠራ ነው
- በካምፖቹ ከ40 ሺህ በላይ 

ተፈናቃዮች ይገኛሉ

አቶ ወርቅአለማሁ ኮስትሬ



አስናቀ ፀጋዬ 

   ኢትዮጵያ ከመንግሥት ለውጥ ወዲህ በበርካታ 
ፖለቲካዊ፤ ማህበራዊና ኢኮኖሚያዊ ክዋኔ ውስጥ 
አልፋለች። አያሌ፣ አዳዲስ፣ ያልተሰሙና እንግዳ 
ክስቶችንም አስተናግዳለች ። በነዚህ አምስት የለውጥ 
ዓመታት ጉዞ ውስጥ በኢትዮጵያ ከተከሰቱና አሁንም 
ድረስ ሀገሪቱን እየፈተኑ ካሉ ጉዳዮች ውስጥ አንዱ 
የሰላምና ደህንነት እጦት ነው።

በተለይ ለውጡ ከመጣ ከሁለት ዓመት ወዲህ 
ማንነትን፣ ወሰንን፣ የፖለቲካ ልዩነትንና ኢኮኖሚያዊ 
ጥያቄዎችን ተከትለው በሀገሪቱ የተለያዩ አካባቢዎች 
ግጭቶች፣ የሰላምና ፀጥታ መደፍረሶች ተፈጥረዋል። 
የሰዎች በሰላም ወጥቶ መግባትና የደህንነት ሁኔታም 
አደጋ ላይ ወድቆ እንደነበር ይታወቃል።

   የለውጡ መንግሥት የተፈጠሩ ችግሮችን በሰላማዊ 
መንገድ እንዲፈቱ የበኩሉን ጥረት ቢያደርግም ችግሩን 
ግን እስካሁን ድረስ ሙሉ በሙሉ ሊፈታ አልቻለም።  
የተለያዩ ጥያቄዎች የነበራቸው ፖለቲከኞችና ሌሎችም 
የህብረተሰብ ክፍሎች ጥያቄያቸውን በሰላማዊ መንገድ 
ለመመለስ መንግሥት የበኩሉን ጥረት ቢያደርግም 
ለጥያቄዎቻቸው መልስ ለማግኘት ኃይልን እንደአማራጭ 
በመውሰዳቸው በሀገሪቱ ሰላምና ደህንነት ሊረጋገጥ 
አልቻለም።  

በእንዲህ ሁኔታ የቀጠለው የሀገሪቱ የሰላምና ደህንነት 
ችግር ተባብሶ በመጨረሻ ሀገሪቱን ወደከፋ ጦርነት 
ከቷታል። ከድጡ ወደማጡ እንዲሉ በተለይ በሰሜኑ 
የሀገሪቱ ክፍል የተከሰተው ጦርነት የሀገሪቱን የሰላምና 
ደህንነት ሁኔታ ይበልጥ አደጋ ውስጥ ከቶ እንደነበር 
የሚታወስ ነው። 

ይኸው ጦርነት የሀገሪቱን ሰላምና መረጋጋት 
ከማሳጣት ባሻገር በሺዎች ለሚቆጠሩ ዜጎች ሞትና 
መፈናቀል ምክንያት ሆኗል። በይበልጥ ደግሞ ጦርነቱ 
የተካሄደባቸው የትግራይ፣ አማራና አፋር ክልሎች የችግሩ 
ገፈት ቀማሽ ሆነዋል። ከነዚህ ክልሎች ባሻገር ጦርነቱ 
በሀገሪቱ አጠቃላይ ኢኮኖሚያዊ ፣ ማህበራዊ፣ ሰላምና 
ደህንነት ላይ የራሱን አሉታዊ ተፅእኖ ፈጥሯል። 

የሰሜኑ ጦርነት በሰላማዊ መንገድ ፕሪቶሪያ ላይ 
በድርድር ከተፈታ በኋላ በሀገሪቱ አንፃራዊ ሰላም ሰፍኖ 
ቆይቷል። ምንም እንኳን ጦርነቱ በሀገሪቱ ላይ መጥፎ 
ጠባሳ ጥሎ ያለፈ ቢሆንም የሰላም ዋጋ ከፍ ያለ ነውና  
ግጭቱ  በሰላማዊ መንገድ መፈታቱ  ለመላው   ሕዝባችን  
ትልቅ እፎይታ ፈጥሯል።

አሳዛኙ ነገር ሕዝባችን  በትግራይ የነበረው ግጭት 
በሰላም ስምምነት  በተጠናቀቀ ማግስት    (በፕሪቶሪያው 
ስምምነት)  በአማራ ክልል አዲስ ግጭት መቀስቀሱ 
፤ግጭቱም መልሶ ሀገሪቱን የሰላም ችግር ውስጥ  
እንድትወድቅ  አድርጓል።   

መንግሥት በአማራ ክልል የተፈጠረውን የፀጥታ 
ችግር በተመሳሳይ መልኩ በውይይትና በሰላማዊ መንገድ 
ለመፍታት ጥረት ቢያደርግም በክልሉ የሚንቀሳቀሰው 
ቡድን ኃይልን እንደአማራጭ በመውሰዱ ችግሩን 
መፍታት ሳይቻል ቀርቷል ። 

ችግሩ ከክልሉ መንግሥት አቅም በላይ እየሆነ 
በመምጣቱም ፤ የክልሉ መንግሥት ለፌዴራል መንግሥት  
ባቀረበው ጥያቅ መሠረት  መከላከያ ሠራዊቱ  ወደ ክልሉ  
ገብቶ ሕግና ሥርዓትን የማስከበር ሰፊ ኦፕሬሽኖችን 
አካሂዷል፤ እያካሄደም ነው። በዚህም ክልሉ አንጻራዊ 
ሰላም ማግኘት ችሏል።

በሌላ በኩል በኦሮሚያ ክልል  የሚንቀሳቀሰውና 
መንግሥት በአሸባሪነት የፈረጀው ሸኔ  ትጥቁን ፈትቶ 
ወደሰላም እንዲመጣ  ከሀገር ውጪ  በታንዛኒያ 
ዳሬሰላም ድርድሮች  ቢያደርጉም  ቡድኑ  በሚያነሳቸው 
ዘመን ያለፈባቸው  ጥያቄዎች የተነሳ ውጤታማ ሊሆን 
አልቻለም። እንዲያም ሆኖ ግን መከላከያ ሠራዊቱ በክልሉ  
ሰላምና መረጋጋት እንዲሰፍን የተለመደ ኃላፊነቱን 
ተወጥቷል ፤ እየተወጣም ይገኛል።

  ሰላምን ለማምጣት በመንግሥት በኩል ከሁለቱም 
ኃይሎች ጋር ለመነጋገርና ለመወያየት የተደረገው 
ጥረት ይበል የሚያሰኝ ቢሆንም ከስምምነት መደረስ 
ባለመቻሉና ሁለቱ ቡድኖች ኃይልን አስቀድመው አሁንም 
ድረስ እንቅስቃሴ እያረጉ በመሆኑ በሀገሪቱ የሚፈለገው 

የአዲስ ዘመን ምክትል ዋና አዘጋጆች 

• ወርቁ ማሩ
• ኃይሉ ሣህለድንግል 
• እስማኤል አረቦ
• ቦጋለ አበበ  

ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

ሰብዓዊ እጆች ከሁሉም 
ወደ ሁሉም!

በአንድ ወቅት አግኝቶ ኑሮው የተደላደለለት፣ በሌላ ወቅት የወገኖቹን እጅ የሚመለከትበት አጋጣሚ 
ይፈጠራል። በአንጻሩም በሆነ ወቅት የሚበላው እንኳን አጥቶ በመንገድ ላይ የወደቀ ሰው፣ ከጊዜ በኋላ ከራሱ አልፎ 
ለሌሎች የሚተርፍ ባለፀጋ ሰው የሚሆንበት ዕድልም የሰው ልጆች የኑሮ ገጽ ነው።

ይሄ የማግኘትና የማጣት የሕይወት ውጣ ውረድ ታዲያ፣ የሰው ልጆችን የሰውነት ከፍታ ማንጸሪያ፤ ከራስ 
አልፎ ለሌሎች የማሰብና የመድረስን ልዕልና መመልከቻም፤ መግለጫም ሆኖ የተሳለ የሰው ልጅ ደግነት አልያም 
ንፍገት መመዘኛ የፈጣሪ ሚዛን ተደርጎም በሰዎች ዘንድ ይወሰዳል።

ምክንያቱም መልካም ማድረግ በፈጣሪም ሆነ በሰው ዘንድ ምስጋናና ክብርን የሚያጎናጽፍ ሲሆን፤ በአንጻሩ 
ንፉግነት በፈጣሪ መንገድ የአለመጓዝ መገለጫ፣ በሰው ዘንድም መጠላትና መገፋትን የሚያስከትል ነው።

እኛ ኢትዮጵያውያን ደግሞ በአንድ በኩል ከፈጣሪ ጋር ያለን ቁርኝት፤ በሌላ በኩል ጠንከራ የሚባለው 
ማኅበራዊ እሴትና መሰረታችን ከክፋት ይልቅ ደግነትን፤ ከጭካኔ ይልቅ ርህራሄን፤ ቆሞ ከመመልከት ይልቅ ደርሶ 
ማገዝና መደገፍን እንድንመርጥ ያደርገናል። በዚህ መልኩም እየተገለጥን ዘመናትን ተጉዘናል።

ዛሬም ይሄንኑ ከፍ ያለ የሰውነት መገለጫ ግብራችንን የምናሳይባቸው በርካታ ጉዳዩች በሀገራችንም፤ በወገናችንም 
ላይ ተከስቷል። ትናንት ለወገኖቹ ካመረተው ያለ ስስት ሲሰጥ የነበረው ወገን፤ ዛሬ ከማሳው የሚያነሳው፣ ከበረቱም 
የሚጠምደው፣ ከጎተራውም የሚዘግነው አጥቶ እጆቹን ለመጽዋት ዘርግቷል።

ኢትዮጵያም አንድም ድርቅን በመሳሰሉ የተፈጥሮ ችግሮች፤ ሁለተኛም፣ በእኛው በሰዎች ምክንያት በተፈጠሩ 
የሰላም መደፍረሶችና ጦርነቶች በቀዬውም ሆነ ከሞቀ ቀዬው ተፈናቅሎ ኑሮውን በችግር እየገፋ ላለው ዜጋዋ መከራ 
ተጨንቃለች።

ልጆቿን ለመመገብም ያላትን ብትጥርም፤ እርሷም ገና ከጦርነት ሸክሟ አላገገመችምና በሙላት ልትደርስላቸው 
አልቻለችም። የውጪ ረጂ ተቋማትም ቢሆኑ በክብርና ሉዓላዊነቷ አስታክከው በሚፈጥሩት ጫና ምክንያት ለልጆቿ 
በሰብዓዊነት ተልዕኳቸው ልክ የመድረስ ፍላጎታቸውን ገታ አድርገዋል።

ይሄ ደግሞ ለዜጎች ሊደርስላቸው የሚገባው ሰብዓዊ ድጋፍ እንዳይደርስ በማድረግ ከዕለት ዕለት ወደ ከፋ ችግር 
እንዲገቡ እያደረጋቸው ይገኛል። ዛሬ ላይ በትግራይ፣ በአማራ፣ እና ሌሎችም አከባቢዎች የሚስተዋለው የሰብዓዊ 
ድጋፍ ፍላጎትም ከዚሁ የመነጨ ነው።

መረጃዎች እንሚያመለክቱት፣ በአማራ ክልል ከ600 ሺህ በላይ ዜጎች የዕለት ደራሽ ምግብ ያስፈልጋቸዋል፤ 
በትግራይ ክልል ደግሞ 32 ወረዳዎች ድርቅ እና የምግብ እጥረት አጋጥሟቸዋል። በሌሎችም አከባቢዎች በድርቅና 
በግጭት ምክንያት በቀያቸውም፣ ከቀያቸው ተፈናቅለውም ያሉ በሚሊዮን የሚቆጠሩ ሰብዓዊ ድጋፍ የሚሹ ወገኖች 
አሉ። እነዚህ ውስጥ ደግሞ እናቶች፣ ሕጻናት፣ አካል ጉዳተኞች፣ አረጋውያንን የመሳሰሉ ልዩ ትኩረት ሊሰጣቸው 
የሚገቡ የኅብረተብ ክፍሎች ከፍተኛውን ድርሻ ይይዛሉ።

ለእነዚህ ዜጎች የዕለት ደራሽ ምግብም ሆነ ሌሎች ሰብዓዊ ድጋፎችን ከማድረግ አኳያ መንግስት አቅም በፈቀደ 
ልክ በከፍተኛ ድጋፍ እየሰራ ይገኛል። ይሁን እንጂ በመንግስት ብቻ የሚደረገው ድጋፍ ካለው ተጨባጭ የድጋፍ 
ፍላጎት አኳያ በቂ አይደለም። በመሆኑም ተግባሩ ከመንግስት ባሻገር ያለውን የወገን ለወገን ደራሽነት ተግባር 
አብዝቶ የሚሻ ነው።

እንደሚታወቀው ዓለምአቀፍ የሰብዓዊ ድጋፍ ሰጪ ተቋማት በተለያየ ምክንያት በኢትዮጵያ እያደረጉ ያሉት 
ድጋፍ ላይ እጅ አጠር ሆነዋል። ይሄን ለመሙላትም ጭምር ነው መንግስት አሁን እየሰራ ያለው። በዚህም ተቋማቱ 
ድጋፋቸውን ካቋረጡ ጀምሮ መንግስት ባደረገው የሰብዓዊ ድጋፍ ከሦስት ሚሊዮን በላይ ዜጎችን መድረስ ችሏል።

ይሁን እንጂ የተረጂዎች ቁጥር በድርቅም ሆነ በግጭት ምክንያት እየጨመረ ከመሄዱ አኳያ፣ በተለይ የዕለት 
ደራሽ ምግብ ፈላጊ ወገኖች በጊዜው ሊደርስላቸው ካልቻለ ለከፋ አደጋ መጋለጣቸው የማይቀር ነው። ለዚህ ደግሞ 
ከመንግስት ባሻገር ያሉ ሁሉም ኢትዮጵያውያን የሚጠበቅባቸውን ወገናዊ ኃላፊነት ሊወጡ ያስፈልጋል።

በዚህ ረገድ ሰሞኑን በላይነህ ክንዴ ፋውንዴሽን እና ወረታ ኢንተርናሽናል ኃላፊነቱ የተወሰነ የግል ማህበር፣ 
በተፈጥሮና በሰው ሰራሽ ችግሮች ምክንያት የዕለት ደራሽ ምግብ ለሚፈልጉ ወገኖች እንዲውል ያደረጉት ድጋፍ 
ዓርአያነት ያለው ተግባር ነው።

ተግባሩ፣ በሕዝብ ውስጥ ሆነው ያፈሩት ሃብት መልሶ ለሕዝብ ጥቅም መዋል እንዳለበትም ያሳየ፤ ሌሎች መሰል 
ባለሃብቶች እና ተቋማትም በሕዝብ ውስጥ ሆነው ያገኙትና የበለጸጉበትን እውነት ተረድተው ሕዝብ በተቸገረ ጊዜ 
የመድረስ ማኅበራዊም፣ ሞራላዊም ግዴታ እንዳለባቸው ትምህርት የሰጠ ነው።

በዚህ መልኩ ቀደም ባሉት ጊዜያት በተለያየ መልኩ የሚገለጹ የሰብዓዊ ድጋፍ ትብብሮች ነበሩ። ዛሬ ላይ 
እነዚህን መሰል የድጋፍ ትብብሮች ተቀዛቅዘዋል። 

በመሆኑም ሥራው ከመንግስትም በላይ የሁሉንም ዜጎች ተሳትፎ የሚጠይቅ እንደመሆኑ ሰው በመሆን ልኬት 
ብቻ ለሰዎች መድረስ የተገባ ነው። ይሄ በሰውነት ልኬት የሚደረግ የሰብዓዊነት ተግባር ደግሞ የሰብዓዊነት እጆች 
ከሁሉም አቅጣጫ ወደ ሁሉም ድጋፍ ፈላጊ ዜጎች የሚደርስ መሆን ይገባዋል!

ሰላምና ደህንነት አልመጣም።   

የሰሜኑን ጦርነት ተከትሎ በየአካባቢው ከተከሰቱ 

ግችቶች ጋር  በተያያዘ በሀገሪቱ   የተከሰተው ኢኮኖሚያዊ 

ቀውስ  እና  እሱን ተከትሎ  የመጣው የኑሮ ውድነት   

ሀገሪቱን ለተጨማሪ አደጋዎች ማጋለጡ  የማይቀር ነው።   

የሥራ አጥነት ከማስፋፋት አንስቶ ፤  የወንጀል ድርጊት 

እንዲባባሱ አቅም መሆኑ አይቀርም። ይህም በራሱ 

ሀገራዊ ሰላሙ ላይ  የሚኖረው አሉታዊ ተጽእኖ ቀላል 

አይሆንም ።

ከላይ የተዘረዘሩት ምክንያቶች የሀገሪቱን ሰላምና 

ደህንነት ከማናጋት በዘለለ ሀገሪቱን በብዙ መልኩ ወደ 

ኋላ እየጎተታት ስለመሆኑ ብዙም ለጥያቄ የሚቀርብ 

አይሆንም። ምንም እንኳን ድርቅና ረሀብ ተፈጥሯዊና 

ከእኛ አቅም በላይ በሆነ ምክንያት የተፈጠረና በሀገሪቱ 

ኢኮኖሚ ላይ ጫና ቢፈጥሩም፤   ከራሳችን ችግር 

የሚመነጩት ግጭቶችና አለመግባባቶች በራሳችን 

የሚፈቱ  ከመሆናቸው አንጻር  በነሱ ላይ ትኩረት ሰጥተን 

ልንሠራ ይገባል። 

መቼም ሰላም ሲኖር ነው ሠርቶ መግባት የሚቻለው። 

ሰላም ሲኖር ነው ልማቱ የሚፋጠነው። ሰላም ሲኖር ነው 

ከልማት ትሩፋቶች ተጠቃሚ መሆን የሚቻለው። ሰላም 

ሲኖር ነው ሀገር የምታድገው። ሰላም ሲኖር ነው ሁሉም 

የሚሆነው። ያለ ሰላም ምንም የለም። ከዚህ አንፃር 

ማንም ቢሆን የሰላምን ዋጋ ከቶውንም ቢሆን መረዳት  

አያዳግተውም።

የሰላምን ዋጋ የተረዳ ሁሉ ለሰላም እጁን መዘርጋት 

አለበት። ርግጥ ነው ኑሮ ሰማይ ወጥቷል። ህብረተሰቡ 

ከመንግሥት ብዙ ነገር እንዲሻሻልለት ይጠብቃል። 

ያለበት የኢኮኖሚ ችግር እንዲፈታለት ይፈልጋል። 

በርካታ ጥያቄዎች አሉት። ግን ደግሞ እነዚህ ሁሉ 

ጥያቄዎች ሊመለሱ የሚችሉት የሀገሪቱ ሰላምና ደህንነት 

በቅድሚያ ሲረጋገጥ ነው። ይህ እውን እንዲሆን  

ህብረተሰቡ  ለሰላሙ  ዘብ መቆም ይኖርበታል። ለሰላም 

መረጋገጥ መንግሥት የሚያደርገውን ጥረትም መደገፍ 

ይጠበቅበታል። 

በተለያዩ ምክንያቶች  ያኮረፋችሁ  የፖለቲካ 

ሃይሎችና የሃይል አማራጭ ወስዳችሁ ጠበንጃ ያነሳችሁ 

ሃይሎችም  ብትሁኑ በቅድሚያ ሰላምና ደህንት በሀገሪቱ 

እንዲሰፍን መሥራት ይጠበቅባቹሃል። ለሰላም ቅድሚያ 

ስጡ። የተዘረጉ የሰላም አማራጮችን በመቀበል ስለሰላም 

ያላችሁን ቁርጠኝነት በተጨባጭ ግለጹ። እንወክለዋለን 

ለምትሉት ሕዝብ ያላችሁን ከበሬታ አሳዩ ። 

መንግሥትም ቢሆን ስለ ሰላም የዘረጋቸውን 

እጆቹን፤ በሆደ ሰፊነት  ጠብቆ በመቆየት  እንደ 

ሀገር  ዘላቂ ሰላም  እውን  እንዲሆን  ሰላምና ደህንነት 

የሀገሪቱ የትኩረት አጀንዳ አድርጎ ሊሠራ ይገባል።  የኑሮ 

ውድነቱ በማህበረሰቡ ላይ የፈጠረው ኢኮኖሚያዊ ጫና 

በተዘዋዋሪ  በሀገሪቱ ፀጥታና ደህንነት ላይ ሊፈጥር 

ከሚችለው አደጋ አንጻር    የህብረተሰቡን የኑሮ ደረጃ 

ለማሻሻልና ገቢውን ለማሳደግ የጀመራቸውን   ሥራዎች 

አጠናክሮ ሊቀጥል ይገባል። 

   የዛሬ ችግሮቻችን በአንድ ምሽት የተፈጠሩና በአንድ 

ምሽት መፍጥሄ ሊገኝላቸው የሚችሉ አይደሉም። ለረጅም 

ጊዜ ሲገላበጡ የመጡ ከመሆናቸው አኳያ የሁሉንም 

ትግስት የሚጠይቁ ናቸው። ነገሮች እስኪስተካከሉና 

መስመር እስኪይዙ ድረስ ሁላችንም ለሰላም ቅድሚያ 

እንስጥ። መንግሥት  በሀገሪቱ ዘላቂ ሰላም ለመፍጠር 

እየሠራ ያለውን ሥራ በመደገፍ ነገ  እና ከነገ ወዲያ 

የሰላምን ጣፋጭ ፍሬ ለመብላት ራሳችንን እናዘጋጅ!!   

የሰላምን ፍሬ ለመብላት  ስለሰላም 
እንሥራ  



አዲስ ዘመን  ዓርብ ታኅሣሥ 12 ቀን 2016 ዓ.ምገጽ 6

ዜና

ሄለን ወንድምነው

  አዲስ አበባ፡- በ‘ቢዝነስ አውትሶርሲንግ’ ዘርፍ 
በዓመት 50 ሚሊዮን ዶላር ገቢ እየተገኘ መሆኑን የሥራና 
ክህሎት ሚኒስቴር አስታወቀ። እስካሁን በዘርፉ ለ15 ሺህ 
ዜጎች የሥራ እድል መፈጠሩ ተመላክቷል።

   የሥራና ክህሎት ሚኒስቴር ከኢትዮጵያ አውት 
ሶርስ ማህበር ጋር በመተባበር በዘርፉ ጉዳዮች ላይ 
ከባለድርሻ አካላት ጋር በትናንትናው ዕለት ውይይት 
አካሂዷል። 

   የሥራና ክህሎት ሚኒስትር ሙፈሪሃት ካሚል 
በወቅቱ እንዳስታወቁት፤ ሥራን ለሶስተኛ ወገን 
በመስጠት በሚከናወነው አውት ሶርሲንግ ዘርፉ በውጭ 
ሀገራት በኢንተርኔት አማራጭ በተሠሩ ሥራዎች በዓመት 
50 ሚሊዮን ዶላር ገቢ እየተገኘ ነው።

   በዘርፉ የሚገኘውን የውጭ ምንዛሬ ገቢን 
ለማሳደግና የሥራ እድልን ለመፍጠር መንግሥት ተኩረት 
ሰጥቶ እየሠራ ነው ሲሉ ሚኒስትሯ ተናግረዋል።

   የኢትዮጵያ አውትሶርሲንግ ቢዝነስ ከጀመረ 
አንስቶ የውጭ ምንዛሬ ገቢን ከማስገኘቱ በተጨማሪም 
15 ሺህ ለሚሆኑ ዜጎች የሥራ ዕድል መፍጠሩን ገልጸዋል።

   በቴሌኮም ዘርፍና በተለያዩ የኢንተርኔት አማራጮች 
በሚከናወኑ ሥራዎች አማካኝነት የአውትሶርሲንግ 
ሥራዎች እየተከናወኑ መሆኑን ጠቁመዋል። 

  ቢዝነስ አውትሶርሲንግ ሥራ በዲጂታል ኢትዮጵያ 
2025 ስትራቲጂ ልዩ ትኩረት የተሰጠው ዘርፍ ነው 
ያሉት ሚኒስትሯ፤  ሚኒስቴር መሥሪያቤቱ ዜጎች 
እራሳቸውን ብቁ አድርገው እንዲገኙ ለማድረግ ለዘርፉ 
የሚመጥን ሥርዓተ ትምህርት በመቅረጽ በኮሌጆች 
በኩል ሥልጠና ለመስጠት ትኩረት ተደርጎ እየተሠራ 
ነው ሲሉ አስረድተዋል።

   የኢትዮጵያ መንግሥት ለዘርፉ ትልቅ ትኩረት የሰጠ 
ሲሆን አሁን በተከለሰው የኢንቨስትመንት ማበረታቻ 
ደንብ ውስጥም የዲጂታል ቢዝነስ አውትሶርሲንግ የሥራ 
ዘርፍ ልዩ ማበረታቻ ከሚሰጣቸው ዘርፎች ውስጥ 
እንዲካተት መደረጉን ተናግረዋል።

   ካለፉት ሶስት ዓመታት ጀምሮ በዘርፉ የሚሰማሩ 
አዳዲስ ኩባንያዎች ወደመስኩ እየገቡ ሲሆን፤ 
ለኩባንያዎቹ ምቹ ሁኔታን ለመፍጠር እየተሠራ ነው 
ብለዋል።

   የኢትዮጵያ አውትሶርስ ማህበር ፕሬዚዳንት 
ወንድወሰን ዘውዱ በበኩላቸው እንደገለጹት፤ የአውት 
ሶርሲንግ ኢንዱስትሪ የሥራ እድል ከመፍጠር፣ የውጭ 
ምንዛሬ ገቢን ከማሳደግ፣ ለኢትዮጵያ ወጣቶች የእውቀት 
ሽግግርን ለማድረግ ከፍተኛ ሚና አለው።

   በዲጂታሉ ዘርፍ ሥራ በመፍጠር ከዘርፉ 
ሀገራችንን ተጠቃሚ ለማድረግ እስካሁን የተደረጉት 
ጥረቶች እንዳሉ አንስተው፤ በቀጣይም ዓለምአቀፍ 
ተለዋዋጭ ሁኔታዎችን ከግንዛቤ ያስገቡ ማበረታቻዎች 
እና የቅንጅት ሥራዎች ያስፈልጋሉ ብለዋል።

   በዘርፉ የሚገኘውን ገቢ በ 2023 ዓ.ም ከአንድ 
ቢሊዮን ዶላር በላይ ለማድረስና በዘርፉ የሚሠሩ 
ዜጎችን ቁጥር 500 ሺህ ለማድረስ ዕቅድ መያዙንም 
አስታውቀዋል።

ከ1ኛ ገጽ የዞረ

ወራት የግብርናው ዘርፍ በዋና ዋና ዘርፎች ላይ 
ውጤታማ ሥራዎች መከናወናቸውን ገልጸዋል።
     በመኸር ሰብል አሰባሰብ፣ የበበጋ መስኖን በፍጥነት 
ከማስኬድ አንጻርና በአረንጓዴ ዐሻራ የተተከሉ ችግኞችን 
በመከታተል ውጤታማ ሥራዎች መከናወናቸውን 
አብራርተዋል። በተያዘው የምርት ዘመን ባለፉት አምስት 
ወራት ከ11 ነጥብ ዘጠኝ  ሚሊዮን ሄክታር መሬት ላይ 
ምርት መሰብሰብ መቻሉንም ጠቅሰዋል።
   የመኸር ሰብሎች ልማት፣ በአብዛኛው የሀገሪቱ ክፍሎች 

በጥሩ ሁኔታ ላይ እንዳለና አሰባሰቡም በሜካናይዜሽን 
ጭምር እየታገዘ በመከናወን ላይ መሆኑን ገልጸዋል።
   በእንስሳት ልማት በኩል በተለይም በሌማት 
ትሩፋት የተጀመሩ ሥራዎች እየሰፉና ውጤት እያሳዩ 
መምጣታቸውን የተናገሩት ሚኒስትሩ፤ በሚቀጥሉት ወራት 
ለሚከናወኑ የግብርና ሥራዎች የግብዓት አቅርቦት ዝግጅት 
ጥሩ መደላድል እየተፈጠረ መሆኑን አስገንዝበዋል።
  ሚኒስትሩ እንዳሉት፤ በ1015/16 የምርት ዘመን በአምስት 
ወራት ውስጥ በመኸር  በዘር ተሸፍኖ 17 ነጥብ አምስት 
ሚሊዮን ሄክታር ማሳ በሰብል ተሸፍኖ ነበር። ይህን ሰብል 
የመሰብሰብ ሥራ እየተከናወነ ነው። አስካሁን  በባህላዊና 

በኮምባይነር ከ11 ነጥብ ዘጠኝ ሄክታር መሬት ላይ ሰብል 
ተሰብስቧል። 
   ከተሰበሰበው ምርት 140 ሚሊዮን ኩንታል ምርት 
ማግኘት መቻሉን ገልጸው፤ በአጠቃላይ ከ2015/16 የመኸር 
ምርት 513 ሚሊዮን ኩንታል ይጠበቃል ብለዋል።
   የበጋ መስኖ ሥራው ከሌላ ጊዜ አስቀድሞ በስፋት 
የተጀመረና ውጤታማ አፈጻጸም እየታየበት መሆኑን 
ገልጸው፤ በ2016 የመስኖ ስንዴ ልማት ከሦስት ሚሊዮን 
ሄክታር መሬት ላይ ከ117 ሚሊዮን ኩንታል በላይ ምርት 
ለማግኘት እየተሠራ ይገኛል ብለዋል።
   ለመስኖና ለበልግ የሚያስፈልገው የአፈር ማዳበሪያ 

ሙሉ ለሙሉ ግዥ የተፈጸመ መሆኑን አያይዘው የጠቀሱት 
ሚኒስትሩ፤ የመጫን ሂደቱ እየተከናወነ እንዳለም 
ተናግረዋል።   
   ባለፉት አምስት ወራት ሚኒስቴሩ በትኩረት 
ከሚከታተላቸው የሆርቲካልቸር፣ ቡና፣ ሻይ፣ ቅመማ 
ቅመም እና የእንስሳት ተዋጽኦ ምርቶች ከ764 ሚሊዮን 
በላይ  ዶላር ገቢ ማስገኘት እንደተቻም ጠቅሰዋል። 
   ለዘንድሮው የአረንጓዴ ዐሻራ  መርሃ ግብር አገልግሎት 
የሚውሉ የችግኝ ዝግጅት እየተደረገ እናዳለና ባለፉት 
አምስት ወራት ውስጥ ብቻ አንድ ቢሊዮን ችግኞች 
እንደተዘጋጁ ተናግረዋል።

የኢትዮጵያ ዓመታዊ...

ከ1ኛ ገጽ የዞረ
ንግግር አድርገዋል። 
  ፕሬዚዳንት ዲሌታ ባደረጉት ንግግር ኢትዮጵያና 
ጅቡቲ የሚያጋጥሟቸው ችግሮች ተመሳሳይ ነው 
ብለዋል።	
   ኢትዮጵያና ጅቡቲ ለሰላምና ለብልጽግና ያላቸው 
ፍላጎት ተመሳሳይ ያሉት ፕሬዚዳንቱ፤ በጅቡቲ ብሔራዊ 
ምክር ቤት እና በኢትዮጵያ የሕዝብ ተወካዮች ምክር 
ቤት መካከል ያለውን ግንኙነት በማጠናከር የጋራ 
መፍትሔ ማዘጋጀትና ችግሮችን ማሸነፍ ይቻላል 
ብለዋል።  
   ፕሬዚዳንት ዲሌታ ገለፃ፤ ጅቡቲና ኢትዮጵያ 
አንዳቸው ለአንዳቸው የንግድ አጋሮች ናቸው። ይህንን 
ግንኙነት ለማጠናከርም በመካከላቸው ትልቅ ፍላጎት 
አለ። ለዚህም ሁለቱን ሀገራት የሚጠቅም ትስስር 
ያስፈልጋል። 
  ፍላጎቶች የተለያዩ ቢሆኑም ተግባብተን በጋራ መጓዝ 
እንችላለን ብለውም፤ ደግሞም ሁለቱ ሀገራት ተመሳሳይ 
እይታና እሴቶች አላቸው ብለዋል። 
   የሁለቱ ሀገራት ትስስር ጠቀሜታው የጎላ መሆኑን 
የጠቀሱት ፕሬዚዳንቱ፤ ግንኙነታቸውም ትብብርን 
መሠረት መሆኑን አብራርተዋል። 
  የምክር ቤቶቹ ግንኙነት ለልምድ ልውውጥና ሁለቱን 
ሀገራት ተጠቃሚ ያደረገ መፍትሄ ለማዘጋጀት ይረዳልም 
ሲሉ ገልጸዋል። 
   ይህም ትብብርንና ዴሞክራሲያዊ ግንባታን 
ሊያጠናክር የሚችል በመሆኑ ግንኙነቱ ከተቋማዊና 
ፖለቲካዊ ግንኙነት በላይ መሆኑን ፕሬዚዳንት ዲሌታ 
ተናግረዋል።     
  ዛሬም እንደትናንትናው የተለያዩ ተግዳሮቶች ቢኖሩም 
በጋራ ማለፍና ማሸነፍ እንችላለን ያሉት ፕሬዚዳቱ፤ 
በዚህም ለልጆቻችን የተሻለ ሰላምና ብልጽግና ማስረከብ 
እንችላለን ብለዋል። ይህም በሕዝብ ተወካዮቻችን 
መካከል እንዲጠናከር ተስማምተናል ብለዋል።  
   እንደ ፕሬዚዳንት ዲሌታ ገለፃ፤ በሁለቱ ሀገራት 
መካከል ያለው ወዳጅነት ለአፍሪካ ሀገራት ምሳሌ 
የሚሆንና ቀጣናዊ ትስስርን ለማጎልበት ትልቅ ሚና 
አለው። 
   ሁለቱ ሀገራት በኤሌክትሪክ ኃይል፣ በውሃ ቧንቧ፣ 
በባቡር ሃዲድ፣ በፋይበር ኦፕቲክ ዝርጋታዎች እና 
በአረንጓዴ ልማት ያላቸውን ትብብሮችና ልምድ እንደ 
አብነት ጠቅሰዋል።
  ኢትዮጵያ አህጉራዊ ድርጅቶችን በመመሥረት እና 
ከሌሎች ሀገራት ጋር ባላት ግንኙነት ለአፍሪካ ተምሳሌት 
የምትሆን ታላቅ ሀገር ናት ያሉት ፕሬዚዳንቱ፤ ሁለቱ 
ሀገራት በኢኮኖሚ፣ በባህል፣ በቱሪዝም፣ በስፖርትና 
በሕዝብ ለሕዝብ ግንኙነቶች ያላቸው  ትብብር 
እንዲጠናከር መሥራት እንደሚያስፈልግ ገልጸዋል።
   በአሁኑ ጉብኝታቸው ከኢትዮጵያ ጋር ያለው 
ወዳጅነት እንዲጠናከርና የሕዝብ ለሕዝብ ትስስሩን 
ለማጎልበት በስፖርቱ ዘርፍ  ወጣቶች የልምድ ልውውጥ 
እንዲያደርጉ እንቅስቃሴ መጀመሩን ገልጸዋል።
  ኢኮኖሚውን በተመለከተም ጠቅላይ ሚኒስትር ዐቢይ 
አሕመድ(ዶ/ር) እና ፕሬዚዳንት ኢስማኤል ኡመር ጊሌህ 
የጀመሩትን ሥራዎች ወደ ተግባር እንዲወርድ ሁለቱ 
ምክር ቤቶች በጋራ ሊሠሩ እንደሚገባ ተናግረዋል። 
   የኢትዮጵያና የጅቡቲ የገንዘብ ሚኒስትሮች 
በ19ኛው የአፍሪካ ቀንድ የሚኒስትሮች ስብሰባ ላይ 
የሁለቱን ሀገራት የኢኮኖሚና ዲጂታላይዜሽን ትብብር 
ለማጠናከር ውይይት ማድረጋቸውንም አስታውሰው፤ 
ይህም ጉብኝት አዲስ ምዕራፍ እንደሚፈጥር ያላቸውን 
እምነት ገልጸዋል።

“የሕዝብ ተወካዮቻችንን...

 ከ1ኛ ገጽ የዞረ

በተጨማሪም የቱሪዝም መዳረሻዎችን በማስፋት፣ 
የአገልግሎት ጥራትን በመጨመር እና በዘርፉ የሰው ሃይል 
በማብቃት ረገድ ሰፊ ሥራዎች እየተከናወነ ይገኛል ብለዋል።

   በዚህ ዓመት በሀገሪቱ የሚካሄደው 37ኛውን 
የአፍሪካ ህብረት አመራሮች ጉባዔ አስመልክቶም ሆቴሎችና 
ሌሎች አገልግሎት ሰጪ ተቋማት ከዚህ ቀደም ከሚሰጡት  
አገልግሎት የተሻለ አገልግሎት ለመስጠት መጣር 
ይኖርባቸዋል ብለዋል  ሚኒስትር ዴኤታው። ከዚህ በፊት 
የነበሩ ችግሮች በማስተካከልም  እንግዶችን ማስተናገድ 
ያስፈልጋል ሲሉ ገልጸዋል።

   በኮቪድ ወረርሺኝና በሰላም እጦት ምክንያት 
የቱሪዝም ዘርፉ ላይ የተፈጠረውን መቀዛቀዝ ወደ ቀደመ 
ቦታው ለመመለስም ሁሉም አገልግሎት ሰጪ ተቋማት 

በጋራ ሊሠሩ ይገባል ሲሉም አሳስበዋል።
   ሚኒስትር ዴኤታው፤ ከዚህ ቀደም የአፍሪካ መሪዎች 

ለስብሰባ  በሚመጡበት ወቅት ከሚያነሷቸው ቅሬታዎች 
መካከል የሆቴል የአገልግሎት ጥራት ማነስ እና የዋጋ ንረት 
በዋናነት የሚነሱ መሆናቸውን ገልጸው፤ እነዚህ ችግሮችም  
የሀገሪቱን መልካም ገጽታ የሚያበላሹ ናቸው ብለዋል።

    ጉባዔው በተሳካ ሁኔታ እንዲጠናቀቅ ሆቴሎችና 
አገልግሎት ሰጪ ተቋማት የሚሰጡትን አገልግሎቶች 
የሀገርን ገጽታ ሊገነባ በሚችል መልኩ ሊሆን ይገባል ሲሉ 
አሳስበው፤ የሚሰጡ አገልግሎቶችም የኢትዮጵያን ባህል፣ 
እሴት እዲሁም እንግዳ ተቀባይነትን የሚያንጸባርቁ እና 
ደህንነታቸው የተጠበቀ ሊሆን ይገባል ሲሉ ገልጸዋል።

  በውጭ ጉዳይ ሚኒስቴር የፕሮቶኮል ጉዳዮች 
ዳይሬክተር ጄነራል አቶ መላኩ በዳዳ በበኩላቸው፤ አዲስ 
አበባ ከኒዮርክና ጄኔቫ ቀጥላ ትልቋ የዲፕሎማሲ መቀመጫ 

ከተማ  ናት። 
  ይህን ተከትሎም የተለያዩ ሀገራት የዲፕሎማሲ 

መቀመጫነቷን  ለመንጠቅ ሰፊ ፉክክር እያደረጉ ይገኛሉ። 
ከተማዋ የዲፐሎማሲ መቀመጫነቷን  አስጥብቆ 
ለማስቀጠልም በየዘርፉ ሚሰጡ አገልግሎቶች ትልቅ 
አስተዋጽኦ ያበረክታሉ ብለዋል።

   በዘንድሮ የአፍሪካ ህብረት የመሪዎች ጉባዔ ከ55 
የአፍሪካ አባል ሀገራት በተጨማሪ ሌሎች ዓለም አቀፍ 
ድርጅቶች የሚሳተፉ ይሆናል ያሉት አቶ መላኩ፤  ይህን 
ጉባዔ የሚከታተል ብሄራዊ ኮሚቴ በማቋቋም የተለያዩ 
ሥራዎች እየተከናወኑ ይገኛል ብለዋል። 

   ይህ ኮሚቴም ሆቴሎችና ሌሎች አገልግሎት ሰጪ 
ተቋማት ምን አይነት አገልግሎት መስጠት እንዳለባቸው 
በመለየት እና በማሳወቅ ጉባዔው እንደ ከዚህ ቀደሙ የተሳካ 
እንዲሆን የሚሠራ ነው ሲሉ አክለዋል።

በ ‘ቢዝነስ አውትሶርሲንግ’ ዘርፍ በዓመት 50 ሚሊዮን ዶላር ገቢ እየተገኘ ነው

- በዘርፉ ለ15 ሺህ ዜጎች የሥራ ዕድል ተፈጥሯል

 ለአፍሪካ ህብረት...

ማህሌት ብዙነህ

አዲስ አበባ፡-  የአዲስ አበባ ንግድና የዘርፍ ማህበራት 
ምክር ቤት የመንግሥትና የግሉ ክፍለ ኢኮኖሚ ጥምረት 
በማሳደግ በኢትዮጵያ ንግድና ኢንቨስትመንት እንዲስፋፋ 
እየሠራ ያለው ተግባር የሚበረታታ መሆኑን የንግድና 
ቀጣናዊ ትስስር ሚኒስቴር አስታወቀ።

   የአዲስ አበባ ንግድና የዘርፍ ማህበራት ምክር ቤት 
17ኛ ጠቅላላ ጉባዔ በትናንትናው ዕለት ተካሂዷል።

  በመድረኩ ላይ የንግድና ቀጣናዊ ትስስር ሚኒስትር 
ዴኤታ አማካሪ አቶ ግዛው ተክሌ እንደገለጹት፤ 
የመንግሥትና የግሉ ክፍለ ኢኮኖሚ ምክክር እና ጥምረት 
በሀገሪቱ  በሚካሄዱ የንግድ ስራዎች ላይ  የሚያጋጥሙ 
ማነቆዎችን  በመለየት መፍትሄ እንዲያገኙ የሚያደርግ 
ነው። ይህም የሀገሪቱን የንግድና ኢንቨስትመንት ምህዳር 
ወደ ላቀ ደረጃ እንዲሸጋገር አግዟል።  

   የአዲስ አበባ ንግድና ዘርፍ ማህበራት ምክር ቤት 
በመንግሥት እና በግሉ ዘርፍ መካከል የአገናኝ ድልድይነት 
ሚናውን ለመወጣት እንዲሁም የግሉን ዘርፍ እድገት 

ለማስቀጠል የሚያከናውነው ሥራዎች የሚያበረታቱ 
ናቸው ያሉት ሚኒስትር ዴኤታው፤  በተለይም የግል 
ባለሀብቱ ሰፊ ሥራ በሚፈጥሩ የንግድና ኢንዱስትሪ 
ዘርፎች እንዲሰማሩ የሚደረገው ሥራ ተጠናክሮ ሊቀጥል 
እንደሚገባም ገልጸዋል።

   አቶ ግዛው፤ ምክር ቤቱ ንግድን ለመሥራት ያሉ 
ተግዳሮቶችን በመቅረፍ የሀገር ውስጥ የንግድ ተዋንያን 
በዓለም አቀፍ ደረጃ ተወዳዳሪ ማድረግ ብሎም ሀገሪቱ 
ለንግድ ዘርፍ አመቺ እንድትሆን የማድረግ ሥራው 
መጠናከር አለበት ብለዋል። 

   የሀገሪቱ ምርቶች ዓለም አቀፍ ደረጃዎችና 
መለኪያዎች በማሟላት ጥራታቸውን የጠበቁና ተወዳዳሪ 
እንዲሆኑ የሚያስችል የሥልጠና የልምድ ልውውጦችን 
ለማድረግ በሚያስችሉ የንግድ ኩነቶችን በማዘጋጀት ረገድ 
በጋራ እንደሚሠሩም አስታውቀዋል።

   በቀጣይም ዘመኑን የዋጁ አማራጭ የንግድ ፖሊሲ 
ምክረ ሃሳቦችን ለመንግሥት በማቅረብና የመፍትሔ አካል 
በመሆን የሚያጋጥሙ የንግድ ነክ ተግዳሮቶችን በመቅረፍ 
መሠራት አለበት ብለዋል።  

  የምክር ቤቱ ፕሬዚዳንት ወይዘሮ መሰንበት ሸንቁጤ 
በበኩላቸው፤ የምክር ቤቱ ዋነኛ ዓላማ የግሉ ዘርፍ ምቹ 
ፖሊሲ በመቀየስና የውድድር አቅም ግንባታን በማጠናከር 
መንግሥት የሚያደርገውን ጥረት ገንቢ ሃሳብ በማቅረብ 
ውጤታማ እንዲሆን መደገፍ ነው ብለዋል።

   ምክር ቤቱ የንግዱ ማህበረሰብ ለተጋረጡበት 
ችግሮች መውጫ አመላካች ሃሳቦች ጎልተው እንዲወጡና 
የግሉ ዘርፍ በቀጣይ የሀገሪቱ የኢኮኖሚ ልማት ውስጥ 
ጉልህ አስተዋፅኦ እንዲኖረው ምቹ ሁኔታ ለመፍጠር እየሠራ 
መሆኑን ጠቁመው፤ ከሚታዩ ነባራዊ ችግሮች እንዲላቀቅም 
ሰፊ ሥራ በመሥራት ላይ እንደሆነ አስታውቀዋል።

  ከዚህ በተጨማሪ በሀገሪቱ ብሎም በከተማው 
ኢኮኖሚ እየተስተዋሉ ያሉ ችግሮችን መውጫ አመላካች 
መፍትሄዎችንና የግሉ ዘርፍ በከተማው የኢኮኖሚ ልማት 
ውስጥ ሰፊ አስተዋፅኦ እንዲኖረው ምቹ ሁኔታ እንዲኖር 
ይሠራል ብለዋል።

  በመድረኩ ላይ የአዲስ አበባ ንግድ ቢሮ ተወካይ 
ጨምሮ የአዲስ ቻምበር የዳይሬክተሮች ቦርድ አባላትና 
ባለድርሻ አካላት ተሳትፈዋል።   

ምክር ቤቱ የመንግሥትና የግሉ ክፍለ ኢኮኖሚ ጥምረትን በማጠናከር የሠራው ተግባር የሚበረታታ ነው

አቶ ግዛው ተክሌ

- ሊተገበሩ የሚችሉ ምርጥ ተሞክሮዎችን ማግኘታቸውንም አስታውቀዋል

ሀገርኛ
ማህበራዊ

ዳግም ከበደ 

ባህል ከትውልድ ትውልድ የሚተላለፍ እሴት 
ነው። የማኅበረሰቡንም  ሆነ የግለሰቡን የኑሮ አቅጣጫ  
የሚቀረጽበትም መሆኑ ይገልፃል። የራሱ ባህል ያለው 
የራሱ ሥልጣኔ፣ ሀገር በቀል እውቀት፣ ሕግና ሥርዓት 
እንዳለውም ይታመናል።  

ይህ እሴት ለአዳዲስ ፈጠራና ግኝቶች ምንጭና 
የሀገር በቀል ዕውቀቶች ትብብር የመሠረት ድንጋይ 
እንደሆነ ይነገራል። የዕውቀት መገለጫና ማስተላለፊያ 
መንገድ በመሆን የነገን ተግዳሮቶች ለመቋቋም 
እንደሚጠቅምም፣ የማኅበረሰቡን ልማድ ለመጠበቅ 
እንደሚያስችልም የማኅበረሰብ ጥናት ዘርፍ 
ተመራማሪዎች ይገልጻሉ። 

የዘመናዊው ዓለም ሥልጣኔ፣ የኑሮ ዘይቤ፣ 
ሥርዓትና  የሞራል ልዕልና ከቀደመው ጥንታዊ  
ባህል  መሠረት ጋር ትስስር እንዳለውም እነዚሁ 
ተመራማሪዎች ያመለክታሉ። የሰው ልጅ ከአያት 
ቅድመ አያቶቹ የሥነ ምግባር፣ የሃይማኖት፣ ማህበራዊ 
ትስስር እና ሌሎችም መስተጋብሮችን እንደሚወርስ 
ይሄም ባህል አሊያም የተወረሰ ማንነት እንደሆነ የዘርፉ 
ባለሙያዎች ይገልፃሉ። 

የተባበሩት መንግሥታት የሳይንስ የባህልና 
የትምህርት ድርጅት (ዮኔስኮ) ባህልን በተመለከተ 
የሚከተለውን ትርጓሜ ያስቀምጣል፤ ባህል አንድ 
ኅብረተሰብ ወይም የማኅበረሰብ ቡድን ከሌላው 
ተለይቶ የሚታወቅበትን መንፈሳዊ፣ ቁሳዊና ስሜታዊ 
ባህርያት ከነሁለንተናዊ ምሉዕነታቸው ያካትታል። 
ባህል ሥነ ጥበብና ሥነ ጽሑፍን የአኗኗር ዘይቤን፣ 
ዕሴቶችን፣ እምነትና ልማዶችን ጭምር የሚይዝ ነው። 
እንዲሁም ባህል ከአካባቢያዊ ሁነቶች ሰው ሠራሽ 
ክፍሉ ሲሆን አንድ ሰው በአጠቃላይ በማኅበረሰብ 
አባልነቱ የሚያገኘው ባህሪ እውቀትና ክህሎት ነው።

በኢትዮጵያ ያሉትን እሴቶች ዩኔስኮ ባስቀመጠው 
ትርጓሜና መስፈርት መሠረት ብንመለከታቸው 
እንኳን እጅግ በርካታ ባህላዊ ሀብቶችን ማግኘት 
እንችላለን።  ኢትዮጵያ ውብ ድብልቅ ማንነት ያላቸው 
ሕዝቦች የሚኖሩባት ምድር ነች። እነዚህን ሕዝቦች 
ከቀሪው ዓለም የሚለያቸው በርካታ ባህላዊ እሴቶች 
በመያዛቸው፤ ከራስ ማንነት የሚቀዱ ብዝሀ እሴቶችን 
በማካተታቸው ጭምር ነው። 

የኢትዮጵያን ምድር የረገጠና አስተውሎ ለመረዳት 
የሞከረ ሁሉ በሕዝቦች ሕብረት፣ አመጋገብ፣ አብሮ 
የመኖርና የመቻቻል፣ የቋንቋ፣ የአለባበስና የተለያዩ 
የሃዘን፣ የደስታ ሥርዓቶቻቸው ሳይደመም አያልፍም። 
ከሁሉም በላይ ግን እጅግ ማራኪና በሌላ ሀገር 
የማያገኛቸው አስደናቂ እሴቶች እንደሆኑ መረዳት 
ይችላል። የጎዳና ፌስቲቫሎች እና ሌሎችም ልዩ ልዩ 
ባህላዊና ሃይማኖታዊ ሥርዓቶቻችን የተመለከተ 
የሀገሪቱን ሕዝቦች ቁልጭ  አድርጎ የሚያሳዩ 
መሆናቸውን ይገነዘባል። እነዚህን ሀብቶቻችንን 
ከበርካታ ሺ ዘመናት በላይ ማኅበረሰቡ ሳይበረዙና 
ሳይጠፉ ጠብቆ ለአዲሱና መጪው ትውልድ 
ማስተላለፍ ተችሏል። 

ከዚህ መነሻ የዝግጅት ክፍላችን በዛሬው ሀገረኛ 
አምድ ላይ ከብዝሀ እሴቶች ውስጥ አንዱን በመምዘዝ 
ርዕሰ ጉዳይ ለማድረግ ፈልጓል። በዚህም በኢትዮጵያ 
ወደ ሰሜን ምዕራብ ክፍል በማቅናት የቤኒሻንጉል 
ጉምዝ  (የቤኒሻንጉል ብሔረሰብ ባህላዊ እሴቶች) 
ላይ በማተኮር ሀገር በቀል እውቀትን ልናስቃኛችሁ 
ወድደናል።  ብሔረሰቡ በርካታ ባህላዊ እሴቶችና 
ሀብቶች ባለቤት ከመሆኑ አንፃር ሁሉንም ዘርፎች 
መንካት ባለመቻላችንም ወሰናችንን በመገደብ ባህላዊ 
የእርቅ (ሽምግልና) ሥርዓቱ ላይ ብቻ ልናተኩር 
ተገድደናል። በቀጣይ ጊዜያትም በሌሎች ርዕሰ ጉዳዮች 
የብሔረሰቡን ሀብቶች የምናስተዋውቅ ይሆናል።

አቶ ሽመልስ አድሬ የባህልና ቱሪዝም ቢሮው 
የቱሪዝም ልማት ዳይሬክተር ናቸው። እርሳቸው  
እንደሚሉት፤  የቤኒሻንጉል ጉምዝ በርካታ የባህላዊ 
ሀብቶችን የያዘ ነው። ከእነዚህ ውስጥም ከነባር 
ማኅበረሰቦች ውስጥ አንዱ የሆነው የቤኒሻንጉል 
ብሔረሰብ ባህላዊ የእርቅ ሥርዓት አንዱ ነው። 

ዳይሬክተሩ የክልሉን የባህልና ቱሪዝም ቢሮ 
ያስጠናውን (የቤኒሻንጉል ብሔረሰብ ባህላዊ እሴቶች) 
ጥናታዊ ጽሑፍ መሠረት በማድረግ እንደሚናገሩት፤ 
በቤኒሻንጉል ማኅበረሰቡ ዘንድ በተለያዩ አጋጣሚዎች 
ግጭት ቢነሳና ግለሰቦች ጠብ ውስጥ ቢገቡ ባህላዊ 
የሽምግልና ወይም የእርቅ ሥርዓት / አሱሉህ - ባህላዊ  
የዳኝነት  ሥርዓት/ መሠረት ግጭቱን ይፈታል።

ስለ ባህላዊ ዳኝነቱና ባህላዊ  የፍትህ  ሥርዓት  
ምንነት የሚናገሩት ዳይሬክተሩ፤  መደበኛ ያልሆኑ 
የፍትሕ	 አካላት የሚባሉት ባህላዊ ሕጎችን፣ 
ኃይማኖታዊ ሕጎችን እና የፍትሕ ተቋማትን እንዲሁም 
ከመደበኛው የፍትህ አካላት ውጭ ያሉ አማራጭ 
የክርክር መፍቻ መንገዶችን የሚያጠቃልል መሆኑን 
ይገልፃሉ። 

መደበኛ ያልሆኑት የቤኒሻንጉል ብሔረሰብ የፍትህ 
አካላት እና ደንቦቻቸው በአብዛኛው ከማኅበረሰቡ 
ባህል፣ አኗኗር ወይም ኃይማኖት የሚመነጩ 
መሆናቸውን የሚገልፁት ዳይሬክተሩ፤ እነዚህ ሕጎች 
ከአጠቃላይ ማህበራዊ እና ኃይማኖታዊ ዕሴቶች ጋር 
ተቆራኝተው የተፈጠሩ መሆናቸውን ይናገራሉ። 

ከባህላዊ ዳኝነት ሥርዓት ጋር ቁርኝት ያላቸው 
ማህበራዊ እሴቶች ከማኅበረሰቡ እምነት፣ ባህል፣ 
ሞራል እና ኃይማኖት የሚመነጩ  ናቸው በማለት 
የሚገልፁት ዳይሬክተሩ፤  እነዚህ ማኅበራዊ እሴቶች  
እውነት ስለመናገር፣ በሰላም አብሮ ስለመኖርና ግጭት 
ሲከሰት ፈጥኖ ስለመፍታት አስፈላጊነት የሚያስገነዝቡ 
እንደሆኑ ያስረዳሉ። ከባህል የሚመነጩት ከግለሰብ 
አስተያየት አልፈው በኅብረተሰብ ውስጥ ገንነው 
የሚገኙ፣ በማህበራዊ ኑሮ ውስጥ እንደሁኔታው  
እውነት  ወይም  ሀሰት ትክክል ወይም ስህተት 
ስለሚባሉ ጉዳዮች አባላቱ ጥብቅ እምነቶች ናቸው። 
ከኃይማኖት የሚመነጩት፣ በኃይማኖት መጽሐፍት 
የተጻፉትን እና በሀገረሰብ እምነቶች ውስጥ በቃል 
የሚተላለፉትን የሚመለከት ነው።

የባህላዊ ዳኝነቱ ፋይዳ
የቤኒሻንጉል ብሔረሰብ ባህላዊ ዳኝነትና የግጭት 

አፈታት ብዙ ጠንካራ ጎኖች እንዳሉት ዳይሬክተሩ 
ይናገራሉ። ይህ ባህላዊ ዳኝነትና የግጭት አፈታት 
ዘዴው ከኅብረተሰቡ በተወጣጡ የሀገር ሽማግሌዎችና 
የጎሳ መሪዎች የሚደረግ የእርቅና የግጭት አፈታት 
ሥርዓት በመሆኑ በገንዘብ የማይተመን ፋይዳ አለው።
    በዳዩ ጥፋቱን አምኖ ተበዳዩን ይቅርታ  እንዲጠይቅና 
አስፈላጊ ሆኖ ከተገኘ ተመጣጣኝ ካሳ እንዲከፍል 
በማድረግ ሁለቱም ወገኖች ሁለተኛ በጠላትነት 
እንዳይተያዩ በመሃላ በማስታረቅ ሰላም እንዲሰፍን 
ትልቅ ሚና እንደሚጫወት ያስረዳሉ። እርቅ ከተደረገ 
በኋላ በጠላትነት መተያየትና ብቀላ ማሰብ እርግማን 
ያስከትላል ብለው ስለሚያምኑ ወደ ቀድሞ ሰላማዊ 
ኑሯቸው ይመለሳሉ።

በዘመናዊ የፍትህ ሥርዓት አጥፊው ላይ 
የጥፋተኝነት ፍርድ ከመስጠት ውጭ ግለሰቦቹ ከፍርዱ 
በኋላ እንዴት ሆነው በሰላም አብሮ መኖር እንዳለባቸው 
ስለማይሰራ ብዙ ክፍተት ሊፈጥር ይችላል የሚሉት 
ዳይሬክተሩ፣ ከፍርድ በኋላ በዳይና ተበዳይ ለዳግም 
ጥፋት እንዳይፈላለጉና በፍፁም ቅንነት አብረው መኖር 
እንዲችሉ የቤኒሻንጉል ብሔረሰብ ባህላዊ የእርቅና 
የዳኝነት ሥርዓት ልክ እንደ ሌሎቹ ባህላዊ ሥርዓቶች 
ሁሉ ከፍተኛ አስተዋጽኦ ያለው የዳኝነት ሥርዓት ነው 
ብለዋል።

አሱሉህ - ባህላዊ  የዳኝነት  ሥርዓት
ግጭቶች በማንኛውም  ማኅበረሰብ ውስጥ 

በተለያዩ ጊዜያትና ምክንያቶች ይከሰታል የሚሉት 
የቱሪዝም ልማት ዳይሬክተሩ፤ ማንኛውም ብሔረሰብ 
ግጭት በሚፈጠርበት ወቅት በዘመናዊ የሕግ ሥርዓት 
ከመዳኘት ባለፈ እንደ ግጭቱ ዓይነት ወይም እንደ 
ወንጀሉ ክብደትና ቅለት በሀገር ሽማግሌዎች ወይም 
በባህላዊ ሽምግልና በእርቅ እንደሚፈፅም ያስረዳሉ። 
የቤኒሻንጉል ብሔረሰብም አሱሉህ የሚባል ባህላዊ 
የዳኝነት ሥርዓት እንዳለው ይገልፃሉ። ይህ ባህላዊ 
ሥርዓት በሚከተለው መንገድ ግጭቶች በሰላማዊ 
መንገድ ለመፍታት መፍትሔ እንደሚሆን ያስረዳሉ። 

በቤኒሻንጉሎች ዘንድ ወንጀሎች ሲፈጸሙ  

አሱሉህ - ባህላዊ  የዳኝነት  ሥርዓት
ወይም እንደ ወንጀሉ ደረጃ ወንጀለቹን ቀላልና ከባድ 
በማለት ይከፈሏቸዋል። በዚህም ረገድ በአብዛኛው 
በዳይ ወደ ተበዳይ ቤተሰቦች ሁለት ወይም ከዚያ 
በላይ ሽማግሌዎችን በመላክ ‘አስታርቁኝ’ የሚል 
መልእክት በመላክ የእርቁ ሥነ ሥርዓትና የባህላዊው  
ዳኝነት ሂደት እንዲጀምር የሚደረግበት ባህላዊ ሂደት 
ይጀመራል።

በቤኒሻንጉል ማኅበረሰብ ባህል  ‘አልታረቅም’  
ብሎ ማመጽ የተወገዘ  ነው። የችግሩ ስፋት ወይም 
ክብደት ቢለያይም አጥፊው አካል ‘በድያለሁና 
አስታርቁኝ’ ብሎ ሽማግሌ ከላከ እርቁን መቃወም 
የተከለከለ ነው። ሽማግሌዎች ሲመረጡም ከሁለቱ 
ወገን ማለትም ከበዳዩና ከተበዳዩ አካላት ይሆናሉ። 
ሽማግሌዎቹ በመሰባሰብ የሁለቱንም ሃሳብ ከተቀበሉ 
በኋላ የወንጀሉ ክብደት እስከ መገዳደል የሚያደርስ 
ቢሆንም ‘በቃ ጥፋቱ አንዴ ተፈጽሟል ስለዚህ አንዴ 
የሆነ ነገር ሊመለስ ስለማይችል ለአላህ ብላችሁ ይቅር 
ተባባሉ’  በማለት  ተበዳዮችን  በፈጣሪያቸው ስም 
ይጠይቃሉ። ይማጸናሉ። ሁለቱ አካላት ከተስማሙ 
ወደ እርቅ ሂደት ይገባሉ።

የእርቅ ሂደት

የቤኒሻንጉል ብሔረሰብ በሰዎች መካከል 
በሚፈጠረው  ግጭት ምክንያት የሰው ሕይወት 
ቢያልፍ በሀገር ሽማግሌ በኩል እርቅ ይደረጋል። የእርቁ 
ሂደት የሚጀመረው ከገዳዩ ቤተሰብ በኩል ነው። 
ከሁለቱ  ቤተሰቦች  አስታራቂ  የሀገር  ሽማግሌዎች  
ይመረጣሉ። የገዳይ ቤተሰቦች ሁለትና ከዚያ በላይ የሆኑ 
የሀገር ሽማግሌዎችን በማስተባበር ወደ ተበዳይ ቤት 
ሄደው እንዲያስታርቋቸው የእርቅ ጥያቄ እንዲያቀርቡ 
ያደርጋሉ። በጥያቄው  መሠረት የሀገር ሽማግሌዎቹ 
ጥያቄውን ተቀብለው በማግስቱ ወደ ተበዳይ ቤተሰብ 
በመሄድ የማስታረቅ ሂደቱን ይጀምራሉ።

በቤኒሻንጉል ብሔረሰብ ባህል መሠረት እርቅ 
ተጠይቆ እምቢ አሻፈረኝ ማለት የማይታሰብ የባህል 
ጥሰት ተደርጎ የሚወሰድ ነው። በበዳዩ በኩል 
የተመረጡ የሀገር ሽማግሌዎች ወደ ተበዳዮ ቤተሰብ 
ሄደው ‘የሰው ሕይወት በድንገት በእጃችን ጠፍቷልና 
የሀገር ሽማግሌዎችን ውሳኔ ተቀብለን ማንኛውንም ካሳ 
እንከፍላለን’ በማለት ይጠይቃሉ። ሌሎች አስታራቂ  
ሽማግሌዎች ደግሞ ‘ገዳዩ ለሟች ሕይወት መጥፋት 
ምክንያት ሆነ እንጂ ገደለም አልገደለም ሞት አይቀርም፤ 
ይሄ የአላህ ፈቃድ ነው፤ አላህ ወደራሱ ወሰደ’ በማለት 
የማስታረቂያ ሃሳብ ያቀርባሉ።

የሟች ቤተሰብ ከተቀበለ እንደ ከዚህ በፊቱ 
በሰላም አብሮ እንዲኖሩ በመማጸንና የተለያዩ ባህላዊ 
የማስታረቂያ ግፊቶችን በማድረግ ያስታርቃሉ።

በቤኒሻንጉል ብሔረሰብ ማንኛውም ወንጀል 
ተፈጽሞ በሀገር ሽማግሌ እርቅ የሚደረገው በሁለት 
መልኩ ሲሆን፤ አንደኛው የገዳይ ቤተሰብ ለሟች 
ቤተሰብ ካሳ እንዲከፍል በማድረግ ነው። ሁለተኛው 
በይቅርታ የሚታለፍ ነው። አብዛኛውን ጊዜ 
በቤኒሻንጉል ብሔረሰብ ዘንድ የሟች ቤተሰብ ካሳ 
አይወስድም። ካሳ የሚወስድ ከሆነ ለሟች ቤተሰብ 
ወይም ልጆች መጠነኛ ካሳ እንዲከፈል ይደረጋል። 
አስታራቂ የሀገር ሽማግሌዎች “የቻላችሁትን ያህል 
ካሳ ክፈሉ” ይላሉ። የሟች ቤተሰብ “የደም  ካሳ  
አልወስድም”  ካለ  የካሳ  ክፍያው  ይቀራል  ማለት  
ነው።

 ስህተት መፈጸማችሁን አምናችሁ፤ የሀገር ሽማግሌ  
ልካችሁ ለመታረቅ መምጣችሁ ጥሩ ነው። “እኛ የደም 
ካሳ አንበላም፤ ይቅር ብለናል፤ አፉ ብለናችኋል” ይላሉ። 
“ከእንግዲህ ታርቀናል፤ እንደ ከዚህ በፊቱ ግንኙነታችን 
አጠናክረን እንኖራለን” በማለት በይቅርታ፣ በምህረትና 
በአክብሮት ይነጋገራሉ። በቤኒሻንጉል ብሔረሰብ 
በሟቹ ምትክ ሰው መሞት አለበት፣ ደም መፍሰስ 
አለበት የሚል የብቀላ አስተሳስብ የለም።

በቤኒሻንጉል ማኅበረሰብ 
ባህል  ‘አልታረቅም’  ብሎ 
ማመጽ የተወገዘ  ነው። 
የችግሩ ስፋት ወይም 
ክብደት ቢለያይም 

አጥፊው አካል ‘በድያለሁና 
አስታርቁኝ’ ብሎ ሽማግሌ 

ከላከ እርቁን መቃወም 
የተከለከለ ነው

ወጣቶች  
ማህበራዊ 

ክብረአብ በላቸው 

ቴክኖሎጂና አዲስ የፈጠራ ሥራ የሰው 
ልጆችን ሕይወት በብዙ አሻሽሏል። 
ከትምህርት፣ ከጤና፣ ከግብርና 

እና ከሌሎች ዘርፎች አንፃርም የሚሰጠውን 
ጠቀሜታና የአጠቃቀም ሂደቱን ብንመለከት እንደ 
ዘርፎቹ ዓይነት ጥቅም ላይ የሚውልበት መንገድም 
ይለያያል፣ የሚጠቀምባቸው መሳሪያዎችም እንዲሁ 
እንደ አገልግሎቱ ዓይነትና ስፋት ይለያያሉ። እንደ 
ኢትዮጵያ ላሉና በማደግ ላይ ለሚገኙ ሀገራት ደግሞ 
የቴክኖሎጂና የፈጠራ ሥራ ፋይዳው ከምንለው 
በላይ ትልቅ ነው። 

በተለያዩ ዘርፎች ላይ ቴክኖሎጂን በመጠቀም 
የማደግ ዕድል እንዳላት ሀገር፣ የማህበራዊ 
አገልግሎት አሰጣጥ ለመሻሻል፣ ለደህንነት፣ 
ለትምህርት፣ ለግብርናና፣ ለጤና አገልግሎት፣ 
በአጠቃላይ በሁሉም ዘርፍ ውጤታማ ለመሆን 
በቴክኖሎጂና በአዲስ የፈጠራ ሥራ መታገዝ የግድ 
ሆኗል፤ ያለ ቴክኖሎጂ ያለሙበት መድረስ ከባድ 
እየሆነ መጥቷል። ከእነዚህ ዘመን አፈራሽ የቴክኖሎጂ 
ዘርፎች መካከል አርተፊሻል ኢንተለጀንስ ወይም 
የሰው ሠራሽ አስተውሎት ቀደሚውን ሥፍራ እየያዘ 
መጥቷል።

ሰው ሠራሽ አስተውሎት በአሁኑ ጊዜ በተለያዩ 
ዘርፎች ምርታማነትን ለመጨመር እንዲሁም 
አምራች እና አገልግሎት ሰጪ ተቋማትን 
ለማስተሳሰር ቁልፍ ቴክኖሎጂ ነው። ሰው ሠራሽ 
አስተውሎት /artificial intelligence/  በአሁኑ 
ወቅት በትምህርት፣ በኢንዱስትሪ፣ በጤና፣ 
በደህንነት እና በግብርና ዘርፎች ምርታማነትን 
እና ቅልጥፍናን ለመጨመር ቁልፍ ቴክኖሎጂ ሆኖ 
እያገለገለ ነው። በኢኮኖሚው ረገድም መረጃዎች 
እንደሚያሳዩት የዚህ ቴክኖሎጂ ድርሻ በዓለም ገበያ 
350 ቢሊዮን ዶላር በላይ ደርሷል። ይህ ቴክኖሎጂ 
በዕለት ተዕለት እንቅስቃሴያችን እና ሕይወታችንም 
ሰፊ ድርሻ እየያዘ መጥቷል።

ያደጉትም ሆነ በማደግ ላይ ያሉ ሀገራት 
ቴክኖሎጂው በሚያስፈልጋቸው ዘርፎች እንደ 
አስፈላጊነቱ እየተጠቀሙበት ችግሮቻቸውንም 
እየፈቱ ይገኛሉ። ኢትዮጵያም ከቅርብ ዓመታት 
ወዲህ ለሰው ሠራሽ አስተውሎት ቴክኖሎጂ 
ትኩረት ሰጥታ እየሰራች ትገኛለች። የሰው ሠራሽ 
አስተውሎት ቴክኖሎጂን በመጠቀም የግብርና፣ 
የጤና፣ የደህንነት፣ እና መሳል ዘርፎችን አቅም 
ለማሳደግ እየተሰራ ይገኛል። 

ወጣት ብሩክ በቀለ ይበላል ውልደትና ዕድገቱ 
በአሁኑ የደቡብ ኢትዮጵያ ክልል ወላይታ ዞን 
ወላይታ ሶዶ ከተማ ነው። የመጀመሪያና ሁለተኛ  
ደረጃ ትምህርቱን በትውልድ ከተማው ወላይታ ሶዶ 
ተከታትሏል። ከዛ በመቀጠል በ12ኛ ክፍል ብሔራዊ 
ፈተና ጥሩ ውጤት በመምጣት የከፍተኛ ደረጃ 
ትምህርቱን ለመከታተል በዛው ከተማ ወደሚገኘው 
የወላይታ ሶዶ ዩኒቨርሲቲ በማምራት በመካኒካል 
ምህንድስና የመጀመሪያ ዲግሪውን አግኝቶ በ2014 
ዓ.ም ተመርቋል።

በልጅነቱ ማለትም የመጀመሪያ ደረጃ ተማሪ 
በነበረበት ወቅት እስከ ስድስተኛ ክፍል ባለው 
የትምህርት ቆይታው የትምህርት አቀባበሉ ዝቅተኛ 
የነበረው ወጣት ብሩክ፤ ያኔም ቢሆን ግን በትምህርት 
ቤቱ የተለያዩ የፈጠራ ሥራዎች በመሥራት ይታወቅ 
እንደነበር ያስረዳል። 

ትምህርት ላይ ጎበዝ ሆኖ መውጣት የጀመረው 
ሰባተኛ ክፍል ሲደርስና የፊዝክስ ትምህርት ሲጀምር 
እንደሆነ የሚናገረው ብሩክ፤ ከሰባተኛ ክፍል በኋላ 
ለትምህርቱ ልዩ ትኩረት በመስጠት በስምንተኛ 
ክፍል ክልላዊ ፈተና ጥሩ ውጤት አምጥቷል። 
በሁለተኛ ደረጃ ትምህርቱም ከዘጠነኛ እስከ አስራ 

ሁለተኛ ክፍል ጥሩ ውጤት በመምጣት ማጠናቀቅ 
ችሏል።

ወጣት ብሩክ በወላይታ ሶዶ ዩኒቨርሲቲ የነበረው 
ቆይታ ምን ይመስል እንደነበር ሲናገር፤  እሩቅ ሳይሄድ 
በተወለደበት አካባቢ የከፍተኛ ትምህርት ለመማር 
ዕድሉን ማግኘቱ በብዙ እንደጠቀመው ያስረዳል። 
ጥሩ የሚባል የትምህርት አቀባበል ነበረኝ የሚለው 
ብሩክ ከልጅነት ጀምሮ መማር የሚፈልገው የ«ኤዕሮ 
እስፔስ» ምህንድስና ቢሆንም በወቅቱ በኢትዮጵያ 
ዩኒቨርሲቲዎች በመጀመሪያ ዲግሪ ደረጃ ትምህርቱ 
ያልነበረ በመሆኑ ለዚህ የትምህርት መስክ ቅርበት 
አለው ያለውን የመካኒካል ምህንድስና ትምህርት 
በመማር ህልሙን ለማሳከት ጥረት ስለማድረጉ 
ይናገራል።

«የዩኒቨርሲቲ ቆይታዬ በተለይ ከሁለተኛ 
ዓመት በኋላ  በብዙ መልኩ የተሳካ ነበር» የሚለው 
ብሩክ፤ ከሁለተኛ ዓመት ጀምሮ በዩኒቨርሲቲው 
የተለያዩ ሥራዎችን እየሰራ እንደተማረ ይናገራል። 
ከጓደኞቹ ጋር በመሆን ለዩኒቨርሲቲው የተማሪዎች 
የመመገቢያ ካርዶችን  በማዘጋጀት፤ እንዲሁም 
የተለያየ የጥገና ሥራዎችን በመሥራት ለአካባቢው 
ማኅበረሰብ ጭምር ችግር የገጠማቸውን ዕቃዎች 
የማስተካከል ሥራ በመሥራት ጥሩ የሚባል ገንዘብ 
ይዞ ትምህርቱን አጠናቋል። ከዩኒቨርሲቲ ሲወጣም 
ተሽከርካሪ መኪና መግዛት እንደቻለ ይናገራል። 
በዚህ ምክንያት በትምህርቱም በቢዝነሱም ጥሩ ጊዜ 
አሳልፏል።

ባስመዘገበው ጥሩ ውጤት በዩኒቨርሲቲው 
በመምህርነት ተቀጥሮ እያገለገለ የሚገኘው ወጣት 
ብሩክ፤ ከተማሪነት ወደ መምህርነት በነበረው 
ሽግግርም በዕድሜው ከብዙ ተማሪዎች ጋር 
ተቀራራቢ በመሆኑና በዩኒቨርሲቲ ቆይታውም 
በሚሰራቸው ሥራዎች በተለያየ መልኩ በግቢው 
ማኅበረሰብ ዘንድ በስፋት ይታወቅ ስለነበር መምህር 
ሆኖ ሲመጣ ለመቀበል ከብዷቸው እንደነበር 
ይናገራል።

የመምህርና ተማሪ ግንኙነት ከተፈጠረ በኋላ 
ከተማሪዎቹ ጋር የነበረው ቆይታ በክፍል ትምህርት 
ሆነ የተግባር ላይ ልምምድ ደስ የሚል ሲሆን፤ 
ከተማሪዎች ጋር ተቀራርቦ በመሥራት በሚችለው 
ሁሉ ስለሚማሩት ነገር በቂ ዕውቀት ይዘው 
እንዲወጡ ለማድረግ ያላሰለሰ ጥረት እንዳደረገመ 
ይናገራል።

ከምርቃት በኋላ በቀጥታ የወላይታ ሶዶ 

«በቴክኖሎጂው ዘርፍ ለሀገሬ አንድ ነገር ማበርከት እፈልጋለሁ»

ዩኒቨርሲቲ መምህር በመቀጠልም ወደ አዲስ 
አበባ በመምጣት በአሁኑ ወቅት የኢትዮጵያ ስፔስ 
ሳይንስና ጂኦስፔሸል ኢንስቲትዩትና ከአዲስ 
አበባ ዩኒቨርሲቲ በጋር በሚሰጡት የኤይሮ ስፔስ 
ምህንድስና ትምህርት የሁለተኛ ዲግሪ ተማሪ 
ነው። የብሩህ አዕምሮ ባለተሰጥኦ መሆኑን የተለያዩ 
ሥራዎች በመሥራት ማስመዝገብ የቻለው ብሩክ 
በአሁኑ ወቅት በተለይ በኢትዮጵያ የአርቴፊሻል 
ኢንተለጀንስ ኢንስቲትዩት የተለያዩ የቴክኖሎጂ 
ሥራዎች እየሰራ ይገኛል።

ከሮቦቲኪስ፣ ከኮዲንግ እንዲሁም ከሰው ሠራሽ 
አስተውሎት ጋር በተገናኘ በርካታ ሥራዎችን እየሰራ 
በሚገኘው በኢትዮጵያ አርተፊሻል ኢንተለጀንስ 
ኢንስቲትዩት በሮቦቲክስና በኢንዱስትሪያል 
አውቶሜሽን በኤይሮ ስፔስ ዘርፍ ተሳትፎ እያደረገ 
የሚገኘው ወጣት ብሩክ፤ በተቋሙ የተለያዩ 
ድሮኖችን እያመረተ ይገኛል ይህንኑ ሥራውን 
በቅርቡ በኢትዮጵያ የሳይንስ ሙዚየም በተካሄደው 
የአቪዬሽን ኤክስፖ 2023 ላይ ለዕይታ አቅርቧል።

ወጣት ብሩክ ስለ ድሮን ምርቶቹ አጠቃላይ 
እውነታ ሲናገር፤ ድሮኖቹ ከሰው ሠራሽ አስተውሎት 
ጋር የተገናኙ፣ የተለያዩ ፊት መለያ ካሜራዎች 
የተገጠመላቸው፣ እሳት አደጋ ሲኖር መለየት 
የሚችሉ፣ ለድንገተኛ አደጋዎች ልየታ አገልግሎት 
መስጠት የሚችሉና መከታተያ ሆነው ለቅኝት 
የሚያገለግሉ፣ በአጠቃላይ ከሰው ሠራሽ አስተውሎት 
ጋር በተገናኘ ማንኛውንም ነገር መሠረት የሚችል 
ድሮን ከዚህ በተጨማሪ የሕክምና መድኃኒቶችን 
በሰው ኃይል ለማድረስ የማይቻሉ ቦታዎች ማድረስ 
የሚችሉ የድሮን ምርቶችን እንደሰራ ይናገራል።

በመኪና ይደረግ የነበረውን መልዕክት ለሰው 
በወረቀት ለማድረስ ይካሄድ የነበረውን ረዥም ሂደት 
በማስቀረት መልዕክቶችን ለኅብረተሰቡ በአየር ላይ 
በፍጥነት ለማድረስ የሚያገለግልና በአንድ ቦታ ሆኖ  
መቆጣጠር የሚያስችል ቴክኖሎጂ የተገጠመላቸው 
ድሮኖች መምራት እንደቻለ የሚናገረው ወጣት 
ብሩክ፤ ከፍ ሲልም የተለያዩ አስፈላጊ ሰዎችን 
በመለየት መልዕክት ማስተላለፍ የሚችሉ፣ የተደበቀ 
ቦታ ላይ ያሉ ሰዎችን ቆጥሮ ለሚመለከተው አካል 
ማድረስ የሚችሉ በብዙ መልኩ ጠቃሚ የሆኑ 
የድሮን ምርቶችን እንደቀረበ ይናገራል።

የኢትዮጵያ መንግሥት በተለይ ከሰው ሠራሽ 
አስተውሎት ጋር በተገናኘ ስለጉዳዩ ኅብረተሰቡ 
እንዲያውቀውና ቴክኖሎጂውን ለመተግበር ከፍተኛ 

- ኢንጂነር ብሩክ በቀለ

ጥረት እያደረገ እንደሆነ የሚናገረው ወጣት ብሩክ፤ 
ጥረቱም በአጭር ጊዜ ውስጥ ከሚጠበቀው በላይ 
ውጤት እያመጣ እንደሆነ ይህንንም በዘርፉ ያሉ 
ዕድገቶች በግልጽ እንደሚያሳዩ ይናገራል።

ብሩክ እንደሚናገረው፤ ሰው ሠራሽ አስተውሎት 
ማሽን ወይም ኮምፒዩተር የሰው ልጆችን ተክቶ 
ማዘዝ፣ መማር፣ ማቀድ እና ፈጠራዎችን ማከናወን 
እንዲችል የሚያደርግ ነው። በዚህ ሁኔታ ማሽኖቹ 
አካባቢያቸውን እንዲገነዘቡ፣ የተገነዘቡትን 
እንዲተነትኑ፤ ችግሮችን እንዲፈቱ እና አንድ 
የተወሰነ ግብ እንዲደርሱ ለማድረግ ያስችላቸዋል። 
ይህም በተለይ የሰዎችን ንክኪ በመቀነስ ለምርት 
መጨመር፣ የጊዜ አጠቃቀምን ለማሻሻል፣ ብልሹ 
አሠራሮችን ለማስወገድ እና ውስብስብ ሥራዎችን 
ያለ ከፍተኛ ወጪ ለመፈፀም ያስችላል። ከጊዜ 
አንፃርም ያለማቋረጥ እና ያለ ምንም እረፍት 
ይሰራል ይህም የኅብረተሰብን ኑሮ የሀገርን ዕድገት 
እንደሚያቀላጥፍ ያስረዳል።

ብሩክ እንደሚለው፤ በ2030፣ 50 በመቶ 
የሚሆነው ሥራ በአርቲፊሻል ኢንተሊጀንስ  
እንደሚተካ ይጠበቃል። በ2020 አርቲፊሻል 
ኢንተሊጀንስ ኮቪድ 19 ለማጥናት ጥቅም ላይ 
ውሏል። 2030- አርቲፊሻል ኢንተሊጀንስ ለዓለም 
ኢኮኖሚ 15ነጥብ7 ቢሊዮን ዶላር አስተዋጽኦ 
እንደሚያደርግም ይጠበቃል፤ በዓለም አቀፍ ደረጃ 
የጤና አገልግሎት የጥራት እና ተደራሽነት ውስንነት 
አለበት። በታዳጊ ሀገራት ደግሞ ችግሩ ሰፊ ነው። 
በመሆኑም ኢትዮጵያም ይህንን ችግር ለመቅረፍና 
የሰው ሠራሽ አስተውሎት ቴክኖሎጂን ጥቅም ላይ 
ለማዋል መረባረብ የግድ እንደሚል ይገልጻል።

ይህ ቴክኖሎጂ በሁሉም ዘርፎች ሰፊ ተግባራት 
ያሉት በመሆኑ ከቅንጦት ይልቅ ለኅብረተሰብ ያለው 
አስፈላጊነት ግንዛቤ እያገኘ እንደመጣ የሚገልጸው 
ወጣት ብሩክ፤ ቴክኖሎጂው በተለይ በአፍሪካ 
ከባድ በሽታዎችን ለማስወገድ፣ የጤና እንክብካቤን 
እና ትምህርትን ለማሻሻል፣ ድህነትን ለመቀነስ 
እና በአህጉሪቱ ለሚታየው የምግብ እጥረት የላቁ 
መፍትሔዎችን ለማምጣት እንደሚያግዝ ይናገራል።

በጥቅሉ የኤይሮ ስፔስ ምህንድስና በሀገራችን ገና 
እየመጣ ያለ ቴክኖሎጂ ነው፤ በአደጉ ሀገራት በስፋት 
እየተሰራበት ነው። «በመሆኑም እኔም በዚህ ዘርፍ 
አንድ ነገር ለሀገሬ አበርክቼ ማለፍ እፈልጋለሁ፤ አሁን 
ላይ ወደኋላ የቀረንበትን ይህንን ዘርፍ በቻልኩት 
አቅም በማበርከት ለማሳደግና ወደ አንድ ደረጃ ከፍ 
ለማድረግ ጥረት አደርጋለሁ» ይላል።

ኢትዮጵያ አቅም አላት ብዙ መሥራት ትችላለች 
የሚለው ብሩክ፤ ነገር ግን የሚመለከታቸው አካላት 
በቴክኖሎጂ ዘርፍ  መንቀሳቀስ ያለባቸውን ያህል 
እየሰሩ አይደለም። ነገር ግን በዚህ ዘርፍ እየሰራ 
ያለው ወጣት የሚደግፈኝ አካል የለም ብሎ 
መንቀሳቀስ ማቆም የለበትም የራሱን ጥረት ማድረግ 
አለበት ይላል። እኔ እዚህ ደረጃ እስክደርስ ድረስ 
መንግሥት ወይም የሆነ ተቋም ድጋፍ አድርጎልኝ 
ሳይሆን ባለመታከት ባደረኩት ጥረት ነው ድጋፍ 
የሚያደርጉ የመንግሥት ተቋማትም ቢሆን የተወሰነ 
የሚታይ ነገር ማሳየት ሲቻል ነው የሚያበረታቱት 
ስለዚህ ባለን አቅም የሚታይና ተጨባጭ  የሆነ ነገር 
ለመሥራት ጥረት ማድረግ እንደሚገባ ይናገራል።

ከሀገር ውጭ የሚኖሩ ኢትዮጵያውያንና 
ትውልደ ኢትዮጵያውያን በተለያየ መልኩ ድጋፍ 
ሲያደርጉለት እንደቆዩ ይገልጻል። 

በመጨረሻም ብሩክ ለወጣቶች ባስተላለፈው 
መልዕክት፤ ሕይወት ውስጥ አልጋ በአልጋ የሚሆን 
ነገር የለም ውጣውረዱ ብዙ ነው ነገር ግን ያንን 
አሸንፎ በመውጣት ውጤታማ መሆን ከወጣቶች 
የሚጠበቅ ነው። መሮጥ ባይችሉ መራመድ፣ 
መራመድ ባይችሉ ደግሞ ተስፋ ባለመቁረጥ ባሉበት 
መንቀሳቀስ እንዳለባቸው ተነግሯል።



አዲስ ዘመን   ዓርብ ታኅሣሥ 12  ቀን 2016 ዓ.ም ገጽ 9

የምድር በረከት

ወርቅነሽ ደምሰው

ኢትዮጵያ የበርካታ ዓይነቶች ማዕድናት ባለጸጋ 
ናት፤ ከእነዚህም መካከል ኦፓል፣ ኤምራልድ፣ ሩቢ፣ 
ሳፋየር ፣አኳመሪን፣ ቶርመሪን፣ አማዞናይት፣ ኳርትስና 
ሌሎች የከበሩ ማዕድናት ይጠቀሳሉ። ማዕድናቱ 
በሀገሪቱ የተለያዩ አካባቢዎች እንደሚገኙ መረጃዎች 
ያመለክታሉ። በቅርቡ የተካሄደው የማዕድን ኤክስፖም 
ይህንኑ አመላክቷል።

 ስለከበሩ ማዕድናት ሲነሳ ከከበሩ ማዕድናት 
ስለሚሰሩ  ጌጣጌጦች  አለማንሳት አይቻልም። በተለይ 
ከቅርብ ጊዜ ወዲህ  ከከበሩ ማዕድናት  ጌጣጌጦች 
በስፋት እየተመረቱ  ለሀገር ውስጥና  ለውጭ ገበያ 
እየቀረቡ  ናቸው።  በአሁኑ ወቅት የማዕድን አቅራቢዎቹ 
በከበሩ ማዕድናት ላይ እሴት በመጨመር  ጌጣጌጦችን 
በማምረት ወደ አሜሪካ፣ ህንድ፣ ቻይና እና ሌሎች 
ሀገራት  እየላኩ ናቸው። 

ከእነዚህ  ማዕድን ላኪዎች  መካከል  የሶዞ ትሬዲንግ 
ፒኤልሲ አንዱ ነው። የድርጅቱ ባለቤት ወይዘሮ 
ባንቺዓለም ማሩ  እንዳሉት፤ ድርጅቱ  በከበሩ ማዕድናት 
ላይ እሴት በመጨመር እና ወደ ጌጣጌጥነት በመቀየር  
ለሀገር ውስጥና ለውጭ ገበያ ያቀርባል። ድርጅቱ  
የከበሩ ማዕድናት ላይ እሴት ጨምሮ  ለውጭ ገበያ 
መላክ ከጀመረ 15 ዓመታት ያህል አስቆጥሯል። የከበሩ 
ማዕድናት ወደ ጌጣጌጥነት  የመቀየር ሥራን  ከጀመረ ግን 
ሦስት ዓመቱ ነው። እነዚህን እሴት የተጨመረባቸውን 
ማዕድናትና ጌጣጌጦችን ለአሜሪካ፣ ለቻይና፣ ለካናዳ፣ 
ለህንድ  እና  ለመሳሳሉት ሀገራት ገበያ ያቀርባል።  

ኢትዮጵያ የኢንዱስትሪም ሆነ የከበሩ ማዕድናት 
በብዛት እንደሚገኙባት ወይዘሮ ባንቺዓለም ጠቅሰው፤ 
እነዚህን   ማዕድናት  ከተለያዩ  የሀገሪቱ አካባቢዎች  
ከሚገኙ አምራቾች ድርጅታቸው ተረክቦ እሴት በማከል 
ለተለያዩ አገልግሎት እንዲውሉ አድርጎ እንደሚሰራቸው 
ይገልጻሉ። 

እሳቸው እንዳብራሩት፤ ከማዕድናቱ  የሚሰሩት 
ጌጣጌጦች  አንገት፣ ጆሮ እና እጅ ላይ የሚደረጉ   ሲሆን፤ 
በተለየ  መልኩ ደግሞ ድርጅቱ ለጋብቻ የሚሆን ቀለበት 
ሰርቶ ለገበያ ያቀርባል። ጌጣጌጦቹን ለመሥራት ኦፓል፣ 
ኤመራልድ፣ ሩቢ፣ ሳፋየር፣ አኳመሪን፣ ቶርመሪን፣ 
አማዞናይት፣ ኳርትስ፣ ስትሪን፣ ጋርኔት እና የመሳሳሉ 
በርካታ ማዕድናት  ጥቅም ላይ ይውላሉ። 

በዓለም ላይ አሉ ከሚባሉት ዘጠኝ  በጣም 
ውድ  የከበሩ ማዕድናት  ሰባት ያህሉ  ኢትዮጵያ 
ውስጥ እንደሚገኙ የጠቆሙት ወይዘሮ ባንቺ ዓለም፤ 
ድርጅቱ ከወርቅ፣ ከብርና ከከበሩት ማዕድናት የተሰሩ 
የእጅ፣ የአንገት እና የጆሮ ጌጣጌጦች  እንደሚያመርት 
ተናግረዋል።  ሰው እንደፈለገውና እንደመረጠው 
ጌጣጌጦችን በትዕዛዝ እንደሚሰራ  ይገልጻሉ።

ሶዞ ትሬዲንግ ፒኤልሲ ማዕድናቱን 
የሚያመርትባቸው ሁለት የማምረቻ ቦታዎች አሉት፤ 
ለበርካታ ዜጎች የሥራ ዕድል መፍጠር የቻለ ሲሆን፣ 
አሁን ላይ 70 በቋሚነት  እና በርከት ያሉ ጊዜያዊ 
ሠራተኞች አሉት።

ድርጅቱ የማዕድንና የጌጣጌጥ ምርቶቹን በሀገር 
ውስጥ የተለያዩ ቦታዎችም  ለገበያ  ያቀርባል የሚሉት 
ወይዘሮ ባንቺዓለም፤ የሀገር ውስጥ ገበያ በየጊዜው 
መሻሻሎችን እያሳየ እንደሆነም ገልጸዋል። ‹‹የጌጣጌጥ 
ማዕድናት ለማንኛውም ጊዜ  የሚደረጉ ከመሆናቸውም 
በላይ ለምንወዳቸው ሰዎች  ደስታችንን፣ 
አክብሮታቸውንና ፍቅራቸውን የምንገልጽባቸው ውድ 
ስጦታዎች ሊሆኑ ይችላሉ።›› ሲሉ ጠቅሰው፣ የማዕድናት 
ጌጣጌጦች ከሀገር ልብሶችም ሆነ ከየትኛዎቹም አልባሳት 
ጋር የሚሄዱ ውበና ማራኪ መዋቢያዎች መሆናቸውን 
አስታውቀዋል። የከበሩት ማዕድናት በውጭ ዓለም 
ከልጅ ልጅ የሚተላለፉ  በአክብሮት የሚያዙ የተከበሩ 
ውድ ስጦታዎች መሆናቸውንም ተናግረዋል።

የማዕድን ዘርፉ  እስከ ቅርብ ጊዜ ድረስ 
እምብዛም ትኩረት አልተሰጠውም ነበር የሚሉት  
ወይዘሮ ባንቺዓለም፤ «ይህ ዘርፍ እስከ 20 ሚሊዮን 
ኢትዮጵያውያንን  መመገብ ይችላል ብዬ አምናለሁ፤  
ይህ ደግሞ ዝም ብሎ በምኞት የሚሆን ሳይሆን በጥናት 
የተረጋገጠ እውነታ ነው። ዘርፉ ከቁፋሮ ጀምሮ ምርቱን  
እስከ ማውጣት፣ ማስዋብ፣ መቅረጽ እና አደራጅቶ 
ለገበያ  እስከ ማቅረብ ድረስ ባሉት  ሰንሰለቶች ብዙ የሰው 

ኃይል  ማቀፍ የሚችል  ነው።›› ሲሉም አብራርተዋል። 
እሳቸው እንዳሉት፤ የከበሩ ማዕድናት የጌጣጌጥ 

ምርት በዓለም  ከዘጠኝ ቢሊዮን ዶላር  በላይ ገንዘብ 
ይዘዋወርበታል። ከዚህ ውስጥ የኢትዮጵያ ድርሻ ምን 
ያህል ይሁን የሚለው የሚወሰነው በዘርፉ ብዙ ባለሀብት 
ሲገባ ነው፤ ወጣቶች  እውቀቱና ልምዱ እንዲኖራቸው 
ሲደረግ ነው። 

የጌጣጌጥ ማዕድናት ከዋጋ አንጻር ተመጣጣኝና  
የኅብረተሰቡን ኪስ የማይጎዱ  መሆናቸውን የሚገልጹት 
ወይዘሮ ባንቺዓለም፤ የጌጣጌጦቹ ዋጋ ከ500 ብር ጀምሮ  
እንደየዓይነታቸው  የተተመነ እንደሆነ ይናገራሉ። አሁን 
ግን በተለየ መልኩ ለሕፃናት የሚሆኑ ጌጣጌጦችን ከዚህ 
ባነሰ ዋጋ ለማዘጋጀትና ለማቅረብ እየተሰራ እንደሆነ 
ጠቁመዋል። የማዕድናቱ ዋጋ ከፍ እንዲል የሚያደርገው 
ጌጣጌጦችን ለመሥራት የሚያገለግሉት ግብዓቶች 
ከውጭ ሀገር በውድ ዋጋ ስለሚገዙ መሆኑን ነው 
ወይዘሮ ባንቺዓለም የገለጹት። 

በሀገራችን አርቴፊሻል ጌጣጌጦችን ገዝቶ 
መጠቀም እየተለመደ መምጣቱን ጠቅሰው፤ እነዚህን 
ጌጣጌጦች በየጊዜው እየገዙ ከመጠቀም ይልቅ 
የተፈጥሮ ስጦታ የሆኑ  የከበሩ ማዕድናት ጌጣጌጦችን 
መጠቀም እንደሚገባ ይጠቁማሉ። ይህን ማድረግ  
የሀገራችንን  ማዕድናት በማስተዋወቅ  ጠቃሚ  መሆን 
እንደሚያስችልም ይናገራሉ። 

  እሳቸው እንደሚሉት፤ እነዚህን የማዕድን ምርቶች 
ለማስተዋወቅ  በተለያዩ ኤግዚቢሽንና  ሌሎች ቦታዎች 
ላይ ይሳተፋሉ። ቀደም ሲል የከበሩ ማዕድናት የሚገዙት 
የውጭ ሀገር ዜጎች ነበሩ፣ ኢትዮጵያዊያን እምብዛም 
አልነበሩም። አሁን ኢትዮጵያውያን እነዚህን ምርቶች 
ለመግዛት ሆነ ስለማዕድናቱ  ለማወቅ  ፍላጎት እያሳዩ 
ናቸው።

   በርካታ ባለሀብቶች በዘርፉ  መሰማራት 
ይኖርባቸዋል የሚሉት ወይዘሮ ባንቺዓለም፤ የእነሱ 
ኢንቪስት ማድረግ  ዘርፉ እንዲጠናከር እድል 
ይፈጥራል ብለዋል። አሁን በዘርፉ ከላይ ያሉት ጥቂቶች 
መሆናቸውም ጠቅሰዋል። ዘርፉ  ለብዙ ወጣቶች የሥራ 
እድል መፍጠር እንደሚችል አመልክተው፣  በተለይ 
ኅብረተሰቡ ለትውልድ ተሻጋሪ ሀብቶች ለሆኑት 
የከበሩ ማዕድናት ትልቅ ዋጋ መስጠት  እንዳለበት 
አስገንዝበዋል። ‹‹በራሳችን ሀብት እኛው አጌጠንና 
ደምቀን ሀብታችንን ለሌላው ዓለም ማስተዋወቅ  
አለብን›› ብለዋል።

ሌላኛው የከበሩ ማዕድናት ላኪ ‹‹ሰበሀን ጀም ስቶን 
ኢምፓየር ፒኤልሲ›› የተሰኘው ድርጅት ነው። ድርጅቱ 
ለረጅም ዓመታት በጌጣጌጥ ሥራ ላይ የቆየ ሲሆን፤ 
በከበሩ ማዕድናት ማስዋብና ማስጌጥ ሥራ ላይ አራት 
ዓመት ያህል አስቆጥራል።

 የድርጅቱ ባለቤት ወይዘሮ ሐና ዮሐንስ  ድርጅቱ 

የከበሩ ማዕድናትና ጌጣጌጦችን  በማምረት ለሀገር 
ውስጥ ገበያና ለውጭ ገበያ እንደሚያቀርብ ይናገራሉ። 
ቀደም ሲል  ከሚሰሩት  የጌጣጌጥ ሥራዎች  አንጻር 
ሲታይ  የከበሩ ማዕድናትን ጌጥ አድርጎ መሥራቱ 
ምንም ዓይነት ልዩነት እንደሌለው ይገልጻሉ። የከበሩ 
ማዕድናትን ወደ ጌጥነት መቀየር የመቅረጽ፣ የመቁረጥና 
የማስዋብ እና መሰል የተለየ እውቀትና ትምህርትን 
ይጠይቅ እንደነበርም  ነው ወይዘሮ ሀና የገለጹት። 

እሳቸው እንዳሉት፤ በኢትዮጵያ ከ300 በላይ 
የሚሆኑ ለጌጣጌጥ መሥሪያ የሚውሉ ማዕድናት አሉ። 
እንደ ኦፓል፣ ኤምራልድ፣ ሳፋየር፣ ሩቢ፣ ፔሪዶት እና  
የመሳሰሉት ሁሉም ዓይነት የከበሩ ማዕድናት የወርቅ፣ 
ብር እና መሰል አክሰሰሪዎችን በመጠቀም የተለያዩ 
ጌጣጌጦች ሊሰሩባቸው እንደሚችሉ ይገልጻሉ። 
እንደየሰው ፍላጎት በቅርጽም ሆነ በዓይነት የተለያዩ 
ጌጦጌጦችን ማምረት ይቻላል።

እነዚህን  ማዕድናት በክልል ከሚገኙ በማህበር 
ተደራጀተው ከሚሰሩ ቆፋሪዎች ድርጅታቸው ተረክቦ 
በማሽን በመጠቀም አስውቦና አሳምሮ /እሴቶች ጨምሮ/ 
ጌጣጌጦችን እንደሚያመርት የሚገልጹት ወይዘሮ ሀና፤ 
ለአንገት፣ ለጆሮ፣ የእጅ እና ለጣት ቀለበትና ለመሳሰሉት 
የሚውሉ ጌጣጌጦችን እንደሚያመርት ጠቁመዋል። 
ምርቶቹን ለሴቶችም ለወንዶችም እንዲሆኖ አድርጎ 
እንደሚያምርትም ነው ያስታወቁት። የሰዎችን ፍላጎት 
መሠረት በማድረግ የሚሰሩ ጌጣጌጦች እንዳሉም  
አመላክተዋል። 

እሳቸው እንዳሉት፤ ድርጅቱ በሀገር ውስጥ 
ምርቶቹን የሚያስተዋወቅባቸውና የሚሸጥባቸው 
መደብሮች አሉት፤  በአውሮፓ እና ሌሎችም  ሀገራት  
ምርቶቹን ለገበያ ያቀርባል። ከማዕድናት የሚሰሩት 
ጌጣጌጦች ጥራታቸውን ጠብቀው የሚሰሩ በመሆናቸው 
በዓለም ገበያ  ይፈለጋሉ። ምርቶቹ በዋጋም ቢሆን በጣም 
ውድ የሚባሉ፣ መካከለኛ እና ዝቅተኛ  የዋጋ ደረጃ 
ያላቸው ናቸው። ዝቅተኛ ዋጋ ያላቸው፣ ማንኛውም 
ሰው ገዝቶ ሊጠቀምባቸው የሚችሉ ዓይነቶችም 
አሉ። እነዚህ ዋጋቸው በጣም ባልተወደደ ማዕድናት 
የሚሰሩ  ምርቶች ናቸው። ማኅበረሰቡ በራሱ የማዕድን 
ሀብት  እንዲያጌጥ ታሰቦ የተሰሩ በመሆናቸው ግንዛቤን 
ለመፍጠር  ያስችላሉ።

በተለምዶ ጌጣጌጦች ከሚሸጡበት ዋጋ በታች 
የሚሸጡ የከበሩ ማዕድናት ጌጦጌጦች እንዳሉም 
ጠቁመዋል። ጌጣጌጦቹ  ከከበሩ  ማዕድናት  የተሰሩ ናቸው 
ሲባሉ  ጥርጣሬ የሚያድርባቸው እንዳሉም ጠቅሰው፣ 
ቀረብ ብለው ሲያዩና  ሲጠይቁ  በመገረም ለስጦታና 
ለተለያየ ጉዳይ  እየገዙ የሚጠቀሙ እንዳሉም ወይዘሮ 
ሀና ይጠቁማሉ። አሁን ላይ ያለው የሰው አመለካከትም 
ሆነ የመግዛት ሁኔታ እየተሻሻለ  መምጣቱን ገልጸው፣ 
በርካታ ሰዎች ለስጦታና ለተለያዩ ዝግጅቶች ጌጣጌጦቹን 

የከበሩ ማዕድናትን እሴት ጨምሮ ለገበያ  ማቅረብ

ለመጠቀም እንደሚገዙ  አስታወቀዋል።
እሳቸው እንዳሉት፤ ድርጅቱ ለሦስት ሰዎች  ቋሚ፣  

ለበርካታ ሰዎች ደግሞ ጊዜያዊ የሥራ እድል መፍጠር 
ችሏል። እነዚህን ምርቶቹን በተለያዩ ኤግዚቢሽኖችና 
በማህበራዊ ሚዲያዎች አማራጮች እያስተዋወቀ 
ይገኛል። 

 የከበሩ ማዕድናትን እሴት ጨምሮ በማስዋብ 
ጌጣጌጥ አድርጎ ለመሥራት  በሀገሪቱ  በቂ  የከበሩ 
ማዕድናት ሀብት እንዳለ የጠቀሱት ወይዘሮ ሀና፣ 
ማዕድናቱን በሚፈለገው ልክ  ከተለያዩ አካባቢዎች 
ማግኘት እንደሚቻል አስታውቀዋል። ጌጣጌጦቹን 
ለመሥራት የሚውሉ ግብዓቶች /አክሰሰሪዎች/ ችግር 
መኖሩን  ጠቁመው፣ አብዛኛዎቹ ግብዓቶች  ሀገር 
ውስጥ የማይገኙና ለማግኘትም አስቸጋሪ መሆናቸውን 
ወይዘሮ ሀና  አስታውቀዋል። 

እሳቸው እንዳሉት፤ አሁን ላይ እንደ ኦፓል፣ 
ኤምራልድ፣ ሳፋየር፣ ያሉት በዋጋ ውድ የሆኑትን 
ሳይጨምር የጌጣጌጦቹ ዋጋ ከሁለት ሺ እስከ 25 ሺ ብር 
ድረስ ይገመታል። አነስ ያለ ዋጋ ያላቸውን  በሀገር ውስጥ 
ከከበሩ ማዕድናት  በእጅ የተሰሩ ጌጣጌጦችን መግዛት 
እንደሚያኮራ አውቀው፣ ኅብረተሰቡ ጌጣጌጦቹን 
እንዲገዛም ጠይቀዋል። ‹‹የእኛን ምርቶች እኛው 
ገዝተንና ተጠቅመን ለዓለም ማስተዋወቅ  አለብን፤ ይህ 
ሲሆን ዘርፉ ትኩረት እያገኘና እያደገ ይመጣል። እኛም 
የተሻለ መሥራት እንችላለን›› ሲሉ አስገንዝበዋል።

የማዕድን ሚኒስትር ኢንጂነር ሀብታሙ ተገኝ 
በኅዳር ወር  ከማዕድን ላኪዎች፣  ከከበሩ ማዕድናት እና 
ጌጣጌጥ አቅራቢዎች፣ ከአምራቾችና ላኪዎች ማህበር 
ጋር ውይይት ባደረጉበት ወቅት እንዳሉት፤ ኢትዮጵያ 
የከበሩ ድንጋዮችን እና ጌጣጌጥ ማዕድናትን ለውጭ 
ገበያ በብዛት የምታቀርብ ቢሆንም፣ ከዘርፉ የሚገኘው 
የውጭ ምንዛሪ  ከሌሎች ሀገሮች ጋር ሲነጻጸር አነስተኛ 
ነው።

ለዚህ በምክንያትነት ከሚጠቀሱት አንዱ በከበሩ 
ማዕድናት ላይ እሴት ጨምሮ ለውጭ ገበያ  ማቅረብ 
አለመቻል መሆኑን ጠቅሰው፣ ሁሉም ላኪዎች 
እሴት በመጨመር ላይ ትኩረት አድርገው ሊሰሩ  
እንደሚገባም  አመላክተዋል። 

በማዕድን ላኪዎች በኩል የሚነሱ ችግሮች 
እንዳሉም ሚኒስትሩ ጠቅሰዋል። ችግሮቹ ለሥራቸው 
መሳለጥ እንቅፋት መሆናቸውን ተናግረው፣ በዘርፉ 
የሚስተዋሉት የሰለጠነ  የሰው ኃይልና የማሽን እጥረት 
እና መሰል ችግሮች  ቢቀረፉ የተሻለ ውጤት ማምጣት 
እንደሚቻልም  አመልክተዋል። በቀጣይ በምርቶች 
ላይ እሴት ለመጨመር የሚያስፈልጉ ማሽኖችን 
ለማስገባት በፋይናንስ፣ በክህሎት እንዲሁም የገበያ 
ትስስር መፍጠር ላይ መንግሥት በትኩረት እንደሚሰራ 
አስታውቀዋል።

ዓለም አቀፍ 

መዝናኛ

የብዕር ጠብታ  

በትረ ሙሴ (መልከ ኢትዮጵ)

የሳምንቱ የመጀመሪያ ቀን ሰኞ..ሲያስጠላ። 
በዚች ቀን ደስተኛ የሆነ ማነው? ተማሪው፣ 
የመንግሥት ሠራተኛው ሁሉም የሚጠላው የቀን 
ሀሌታ። ለሉሊት ግን እንደዛ አልነበረም፣ እለተ ሰኞ 
ከቀኖች ሁሉ ልዩ ቀን ነበር።

ሉሊት ያለወትሮዋ ጠዋት ተነስታ መስተዋቱ 
ፊት ቆመች። ያለፉት ሁለት ቀናቶች ቅዳሜና እሁድ 
የሁለት ዓመታት ያክል ርቀውባት ነበር የከረሙት። 
ከሃሳቧ ያልጠፋውን ሄኖስን እንደምታፈቅረው 
ማስረጃ ሆነዋታል። ሰዎች ሁሉ የሚወዷቸው 
ሁለቱ የሰንበት ቀናቶች ከምትወደው ሰው ስላራቋት 
ጠላቻቸው። ፍቅር በተፈጥሮ ላይ አስጨከናት…

ዛሬ ፍቅሯን ለመግለጽ የመጨረሻ ቀኗ ነው። ፊቱ 
ስትቆም እንደምትወደው ትነግረዋለች ከእንቅልፏ 
የነቃችው እንዲህ እያሰበች ነበር። ‹ዛሬ የመጨረሻ 
ነው..አዋራዋለሁ፣ በቃ የሆነ ነገር ፈጥሬ እንዲያወራ 
አደርገዋለሁ› ስትል መስተዋቱ ፊት እንደቆመች 
ለራሷ አወራች። ወደዚያ ወደዚህ እያለች መልኳን 
በመስተዋቱ ውስጥ አጤነችው። አጠር ብሎ ከርደድ 
ያለው ጸጉሯ የሴቶች የውበት ሳሎን ውስጥ ገብቶ 
ለስለስ ብሏል። ትልልቅ አይኖቿ በጥቁር ኩል 
ልመው ሲታዩ ከማማር ባለፈ ያስደነግጣሉ። ከንፈሯ 
ያምራል..በወፍራም ሥጋ ደልቦ በቀላሉ ዓይን ውስጥ 
ይገባል። ከረጅም ቁመት ጋር የተሰጣት የደስ ደስ 
በሁሉም ወንዶች ዘንድ ተመራጭ እንድትሆን 
አድርጓታል። መስተዋቱ ፊት..በስስ ፒጃማዋ 
ካልተኳኳለ የማያምር የሌሊት ጉድፍ ያጎደፈውን 
ውበቷን ስታሰማምር ብዙ ቆየች። አምሮባት ሄኖስ 
እንዲያያት ፈልጋለች። እሱ ፊት ከዓለም ምርጧን 
ሴት ሆና መቆም የምንጊዜም ምኞቷ ነው..።

ለአንዴና ለመጨረሻ ጊዜ ላትመለስባት 
መስተዋቱ ውስጥ የምትታያትን የራሷን ምስል 

እያየች ‹እንዲህ አምሮብኝ እማ ካላንበረከኩት ሉሊት 
አይደለሁም ስትል ዝታ ልብሷን በመለባበስ ቦርሳዋን 
አንጠልጥላ ከቤት ወጣች። ከሃሳቧ ያልጠፋውን 
የታክሲ ሾፌር ሄኖስን እያሰበች ብዙ ተጓዘች። 
ለፍቅር ስስ ልብ ያላት ሴት ናት። ማንም በጥሩ ጎኑ 
ከመጣባት ያሸንፋታል። ግን ደግሞ ከወደደችው 
ከአንዱም ጋር ኖራ አታውቅም። የፍቅር እድለ ቢስ 
ናት። ከሁሉም ተሰማ አትረሳውም። ተሰማ የሁለት 
ዓመት ፍቅረኛዋ ነበር ሊጋቡ ቀን ተቆርጦ፣ ወዳጅ 
ዘመድ ተጠርቶ ለሙሽራነት አንድ ቀን ሲቀረው 
በመኪና አደጋ ሕይወቱ አለፈ። ክብሮምም በእሷ 
ሕይወት ውስጥ በርቶ የጠፋው አንድ ጊዜ ነው። 
አብረው ውለው፣ አብረው አድረው ጠዋት ከተኛበት 
ሳይነሳ በዛው አሸልቦ ቀረ። የማነህም እስካሁን የት 
እንዳለ አታውቅም..እመጣለሁ ጠብቂኝ እንዳላት 
ብቻ ነው ትዝ የሚላት።

ከሁሉም በኋላ የሰዎች ትልቁ በሽታ የሚወዱትን 
ማጣታቸው ነው ትላለች። ሕይወቷ ጉራማይሌ 
ነው..አንድ ቀን ሳቅ አንድ ቀን መከራ። በፈገግታዋ 
ማግስት የደስታዋን ጀምበር ጠልቃ ታገኛታለች። 
‹እኔ ስቄ እንዳለቅስ ሆኜ የተፈጠርኩ ሰው ነኝ።› 
ታሪኬም ሲጻፍ በአጭር ሀዘንና በአጭር ደስታ 
ተወስኖ ነው ትላለች።

የአሁን ታሪኳም በዚህ እንዳይቋጭ ሰግታለች። 
ሄኖስ የመጨረሻዋ ሆኖ ወደ ሕይወቷ ቢገባ ደስታዋ 
ልክ አይኖረውም። ይሳካላት ይሆን? አታውቀውም።

ሄኖስን አታውቀውም። ታክሲ ተራ ነው ያየችው..
ከብዙ ጊዜ በኋላ ሹፌር እንደሆነ አወቀች። እሱ 
እየሾፈረ እሷ ጎኑ ተቀምጣ ብዙ ጊዜ ሄዳ ታውቃለች 
ግን አውርተው አያውቁም። ረዳቱን አትወደውም። 
በአሁኑ ሰዓት ምድር ላይ ከምትጠላቸው ሰዎች 
ውስጥ አንዱ የሄኖስ ረዳት ነው። የሆነ ሰው ሾፌሩን 
ካናገረ ቀድሞ መልስ የሚሰጠው ይሄው ረዳት 
ነው። ለምን በሾፌሩ ፈንታ መልስ እንደሚመልስ 

አይገባትም። ሰው ሄኖስ ብሎ እየተጣራ አቤት 
የሚለው እሱ ነው ወያላው። ብዙ ጊዜ ሄኖስን 
ለማናገር ሞክራ በዚህ ረዳት አማካኝነት ምኞቷ 
ሳይሳካ ቀርቷል። ቡጭቅጭቅ ብታደርገው ደስታዋ 
ነበር..ረዳቱን።

ታክሲ ተራ ደረሰች..አሁን ሄኖስን ልታየው 
ነው። ልቧ በደስታ ይሆን በፍራቻ ይደልቃል። 
አፍታ ሳትቆይ ሄኖስን አየችው..። ታላቅ ነገር 
እንደሆነለት ሰው በነፍስ በሥጋዋ ታደሰች። ሌላ 
ቦታ የምታይ መስላ እስኪበቃት አየችው። ጠይም 
ፊቱ እንደረጋ ውቅያኖስ ጠላላ ነው። ጸጥ ረጭ 
ያለው ገጹ የአማዞንን ያህል ያስፈራል። ዝምታ 
እንዲህ ያስፈራል? ዝምታ እንዲህ እንደሚያስፈራ 
አታውቅም ነበር። በቄንጥ ተራምዳ አጠገቡ 
ደረሰች..ዛሬ የሆነ ነገር መፍጠር አለባት። እለተ 
ሰኞ ካለአንዳች አስደሳች አጋጣሚ ዝም ብሎ 
እንዲያልፍ አልፈለገችም። የሆነ ሃሳብ መጣላት። 
ያላየች በመምሰል በዛውም ሽቶዋን እንዲያሸትላት 
ገፋ አድርጋው ታልፋለች። በዚያች ቅጽበት ሃሳቧን 
ለማስፈጸም ትክክለኛ አማራጭ ስለመሰላት 
እንዳሰበችው ለማድረግ ወዳለበት ተንፏቀቀች። ግን 
እንዳሰበችው አልነበረም የሆነው..ገፍቼው አልፋለሁ 
ብላ ሳታስበው ደረቱ ላይ ወደቀች። ያን ተንኮል፣ ያን 
ቀን፣ ያን አጋጣሚ መቼም አትረሳውም። እግዜር 
እንደዛ ቀን የተባበራት አይመስላትም። ሰይጣንም 
እንደዛ ቀን ፊቱን ያዞረባት አይመስላትም። 
ለትከሻው ሄዳ ደረቱ ላይ ወደቀች። ራሷን በፈርጣማ 
ክንዱ ውስጥ አገኘችው። ክንዱ አቀፋት..ደረቱ 
ላይ አረፈች። በሕይወቷ ጥሩ ነገር አስባ እንደዛ 
ቀን የተሳካላት የለም። ገፍቼው አልፋለሁ ብላ 
የዘየደችው ተንኮል ስሯ ባለ እንቅፋት ዳብሮ ደረቱ 
ላይ ጣላት። ያላሰበችው ስለነበር ደንግጣ ነበር…
እሱም ምንም አላለም። ቶሎ ብላ ከደረቱ ላይ 
ሸሽታ ታክሲ ውስጥ ገባች። አጋጣሚውን ወደ 

ኋላ ተመልሳ ስታስበው ድንቅና የተለየ ነበር። ከዚህ 
በኋላ እንዲህ ዓይነት የተሳካ ምኞትና ድርጊት ምድር 
ላይ ድጋሚ እንደማይከሰት እምነት አሳደረች።

ለምን ምንም አላለኝም? በውስጧ ተብሰለሰለች። 
ግን እኮ አንቺም ምንም አላልሽውም.. እንደዛ 
ካየር ላይ እንደበረኛ ቀልቦሽ እንኳን አመሰግናለሁ 
አላልሽውም። እሱን ለመቅረብ ከዚህ የተሻለ ምን 
አጋጣሚ ታገኛለሽ? ከውስጥ መንፈሷ ሹክ አላት። 
በዚህ ሃሳብ ውስጥ ሳለች..ከጎኗ አንድ ሰው ነካት 
ወያላው ነበር። 

‹ተረፍሽ? ሄኖስ ባይኖር እኮ ጥርስሽን ለቅመሽ 
ነበር?

‹እሱ ባይኖር እኔም አልወድቅም ነበር..› 
መለሰችለት።

‹ማለት? እሱ ስላለ ነው የተደናቀፍኩት እያልሽ 
ነው? ተገርሞ ጠየቃት።

ዝም አለችው..አንድ መዐት ዝምታ። 

‹ለምን እሱ አይጠይቀኝም? ያደናቀፈኝ 
እሱ፣ የወደኩት እሱ ላይ…እንዴት ሆንሽ እንዴት 
አይባልም? ተበሳጨት።

‹እሱ እኮ…›ወያላው መጨረስ አቃተው።

‹እሱ እኮ ምን?

‹ሄኖስ እኮ መናገር አይችልም..ዱዳ ነው። ዝግ 
ያለ አሳዛኝ ድምጽ ከወያላው አንደበት ፈለቀ።

በተቀመጠችበት በድን ሆነች። እጣ ፈንታዋ 
ዛሬም አልተዋትም እየተከተላት ነው። ለደስታ 
አስባት ትላንት ላይ ሆና ነገ ባለቻት ዛሬ መከራዋን 
አየች።

ሳታስበው የሆነ እጅ ጉንጭዋ ላይ አረፈ….የሆነ 
እጅ ጉንጭዋን ዳበሰው።

ወደ ጎን ዞረች ሄኖስን አየችው…መከራዋን 
ረሳችው። 

ያልተናበቡ ልቦች

በጋዜጣው ሪፖርተር

የዓለም የጤና ድርጅት ጄኤንፖይንት ዋን (JN.1) 
የተሰኘው አዲሱ የኮቪድ ዝርያ ዓለም አቀፋዊ ሥርጭቱ 
ፈጣን መሆኑን ይፋ አደረገ።“በፍጥነት እየጨመረ ባለው 
ሥርጭቱ” ምክንያት በዓለም የጤና ድርጅት ትኩረት 
የሚያስፈልገው ዝርያ ነው በሚልም ተመድቧል። 
ጄኤንፖይንት ዋን  የኦሚክሮን የኮሮና ቫይረስ ንኡስ ዝርያ 
ዓይነት ህንድ፣ ቻይና፣ ዩናይትድ ኪንግደም እና አሜሪካን 
ጨምሮ በብዙ የዓለም ሀገራት ተገኝቷል።

ዓለም የጤና ድርጅት በሕዝብ ላይ ያለው አደጋ በአሁኑ 
ጊዜ ዝቅተኛ መሆኑን እና አሁን ክትባቶች መከላከያ መስጠት 
መቀጠላቸውን አስታውቋል። ነገር ግን ኮቪድ እና ሌሎች 
ተላላፊ በሽታዎች በአውሮፓውያኑ ክረምት ሊጨምሩ 
እንደሚችሉ አስጠንቅቋል።

በሰሜናዊው ንፍቀ ክበብ እንደ ጉንፋን፣ የመተንፈሻ 
አካላት ቫይረስ (RSV) እና የልጅነት የሳምባ ምች ያሉ 
ከመተንፈሻ አካላት ጋር የተያያዙ ቫይረሶች እየጨመሩ 
ይገኛሉ። ኮቪድን የሚያመጣው ቫይረስ ከጊዜ ወደ ጊዜ 
እየተለዋወጠ በመሆኑ እና አንዳንድ ጊዜ አዳዲስ ዝርያዎችን 
መፈጠር ያስከትላል። ኦሚክሮን ለተወሰነ ጊዜ በዓለም አቀፍ 
ደረጃ የበላይ የሆነ ዝርያ ነው።

ምንም እንኳን JN.1 ን ጨምሮ አንዳቸውም አሳሳቢ 
ናቸው ተብሎ ባይታሰብም የዓለም ጤና ድርጅት (WHO) 
በአሁኑ ጊዜ ከኦሚክሮን ጋር የተገናኙ በርካታ ዝርያዎችን 
በመከታተል ላይ ይገኛል። ነገር ግን JN.1 በብዙ የዓለም 
ማዕዘናት በፍጥነት እየተስፋፋ ነው።

በአሁኑ ጊዜ በአሜሪካ ውስጥ በጣም በፍጥነት በማደግ 
ላይ ያለ ዝርያ ነው፤ እንደ አሜሪካ የበሽታ መቆጣጠሪያ እና 
መከላከያ ማዕከል ከሆነ ዝርያው 15-29 በመቶ በሽታውን 
ይሸፍናል። የዩናይትድ ኪንግደም የጤና ጥበቃ ኤጀንሲ JN.1 
በአሁኑ ጊዜ በቤተ ሙከራ ውስጥ ከተተነተኑት አዎንታዊ 

የዓለም ጤና ድርጅት አዲስ የኮቪድ ዝርያ ዓለም 
አቀፋዊ ሥርጭቱ ፈጣን መሆኑን ይፋ አደረገ

በጋዜጣው ሪፖርተር

በኦክላሆማ ግዛት የሚገኙ አንድ ዳኛ ለግማሽ ምዕተ 
ዓመት ያህል ባልፈፀመው ወንጀል ማረሚያ ቤት የነበረውን 
ግለሰብ ነፃ ብለውታል። ግለሰቡ በአውሮፓውያኑ 1974 ነው 
የግድያ ወንጀል ፈፅሟል ተብሎ እሥር ቤት የገባው። የ70 
ዓመቱ ግሊን ሲመንስ ባለፈው ሐምሌ ፍርድ ቤት ጉዳዩ እንደ 
አዲስ ይታይ ማለቱን ተከትሎ ነው ነፃ የወጣው።

48 ዓመታትን እሥር ቤት ያሳለፈው ሲመንስ በአሜሪካ 
ታሪክ ባልፈፀመው ወንጀል ረዥም ጊዜ የታሰረ ግለሰብ 
ሆኗል። የኦክላሆማ ግዛት ዋና ዳኛ ኤሚ ፓሉምቦ፤ ሲመንስ 
ንፁሕ ሰው ነው ሲሉ ማክሰኞ ዕለት አውጀዋል። “ይህ ፍርድ 
ቤት እንደደረሰበት ሲመንስ የተከሰሰበት፣ የተፈረደበት 
እና የታሰረበት ወንጀል እሱ የፈፀመው አይደለም” ብለዋል 
ዳኛዋ።

ከውሳኔው በኋላ ለጋዜጠኞች መግለጫ የሰጠው 
ሲመንስ “ይህ የፅናት እና የቁርጠኝነት ውጤት ነው” ብሏል 
ሲል አሶሺየትድ ፕረስ ዘግቧል። “ማንም ሰው ይህ አይሆንም 
ብሎ እንዲላችሁ አትፍቀዱ። ምክንያቱም እውን መሆኑ 
አይቀርም።” ሲመንስ በኦክላሆማ ከተማ በሚገኝ አንድ 
የአልኮል መጠጥ መሸጫ በነበረ ዘረፋ ካሮላይን ሮጀርስን 
ገድሏል ተብሎ ነው የተፈረደበት። ግለሰቡ 48 ዓመታት 
ከአንድ ወር ከ18 ቀናት እሥር ቤት አሳልፏል።

ባልፈፀሙት ድርጊት የታሰሩ ሰዎችን ታሪክ 
የሚመዘግበው ቢሮ እንደሚለው ሲመንስ በአሜሪካ ታሪክ 
ለረዥም ዓመታት ታሥሮ ነፃ የተባለ ግለሰብ ነው። ሲመንስ 
ከተባባሪው ዶን ሮበርት ጋር የግድያ ወንጀል ፈፅሟል ተብሎ 
የሞት ፍርድ ሲፈረድበት የ22 ዓመት ወጣት ነበር። በኋላ 
ቅጣቱ እንዲቀል ተደርጎ በሞት ፈንታ የዕድሜ ልክ እሥር 
ተፈርዶበታል።

ሲመንስ እንደሚለው ግድያው በተፈፀመበት ወቅቱ እሱ 
ሉዊዚያና ከሚገኘው መኖሪያ ቤቱ ነበር። ባለፈው ሐምሌ 

ባልፈፀመው ወንጀል ለ48 ዓመታት የታሠረው 
ጥቁር አሜሪካዊ ነፃ ሆነ

የግዛቱ ፍርድ ቤት እንደተመለከተው የዓይን እማኝ ሌላ 
ተጠርጣሪ ጠቁሞ እንደነበር የሚያሳየውን መረጃ አቃቤ 
ሕግ ከሲመንስ ጠበቃዎች ሸሽጎ ነበር። ወንጀሉ በተፈፀመ 
ወቅት በሥፍራው የነበረና በጥይት የተመታ አንድ ታዳጊ 
በሰጠው ምስክርነት መሠረት ነው ሲመንስ እና ሮበርትስ 
የተፈረደባቸው።

ነገር ግን የዓይን እማኙ ሌሎች ተጠርጣሪዎችንም 
ጠቁሞ ነበር። ዶን ሮበርትስ በአውሮፓውያኑ 2008 
በአመክሮ ከእሥር ቤት ወጥቷል። ባልፈፀሙት ድርጊት 
ለእሥር የተዳረጉ ግለሰቦች በኦክላሆማ ግዛት ሕግ መሠረት 
175 ሺህ ዶላር ካሳ ይከፈላቸዋል።

ለሲመንስ የተቋቋመ እና በርካታ ሺህ ዶላሮችን 
ማሰባሰብ የቻለ የጎፈንድሚ ድረ-ገፅ ግለሰቡ የጉበት 
ካንሰር እንዳለበት ይጠቁማል። የተሰበሰበው ብር ኑሮውን 
ለመግፋት እና የኬሞቴራፒ ሕክምና እንዲያገኝ የሚያግዝ 
ነው ሲልም ቢቢሲ ዘግቧል።

የኮቪድ ምርመራዎች 7 በመቶውን ይይዛል ብሏል። 
ኤጀንሲው በዚህ እና በሌሎች ልዩነቶች ላይ ያሉትን ሁሉንም 
መረጃዎች መከታተል እንደሚቀጥልም ተናግሯል።

JN.1 በፍጥነት እየተሰራጨ ያለበት ምክንያት 
ምናልባትም ስፓይክ ፕሮቲኑ (የኮሮና ቫይረስ ወደ ሰው ልጅ 
ህዋስ ውስጥ የሚገባበት መንገድ) BA.2.86 ከተሰኘው ዝርያ 
ጋር ሲነጻጸር ተጨማሪ ለውጥ በመያዙ ነው። የዓለም ጤና 
ድርጅት ስጋት ግምገማ “ይህ ዝርያ በተለይም ወደ ክረምት 
እየገቡ ባሉ ሀገራት ላይ ሌሎች የቫይረስ እና ኢንፌክሽኖች 
እየተስፋፉ ባለበት ወቅት በሳርስ-ኮቭ-2 [ኮሮና ቫይረስ] 
የመያዝ መጠን ላይ ጭማሪ ሊያመጣ ይችላል ተብሎ 
ይጠበቃል” ይላል።

JN.1 በክትባቶች የሚሰጠውን የመከላከል አቅም ምን 
ያህል ማዳከም እንደሚችል አሁንም የተገደበ ማስረጃ 
አለ ሲል የዓለም ጤና ድርጅት ተናግሯል። ሰዎች ከዚህ 
በፊት ከነበሩት ዝርያዎች በበለጠ በዚህ ዝርያ በበለጠ 
ስለመታመማቸው ምንም ዓይነት ሪፖርቶች የሉም።

በኮቪድ ሆስፒታል የገቡትን ሰዎች መረጃ የሚዘግቡ 
ሀገራት ቁጥር በእጅጉ እየቀነሰ ባለበት ጊዜ፤ የዓለም ጤና 
ድርጅት ነገር ግን በጤናው ላይ የሚደርሰውን ጉዳት 
ለማስተካከል ተጨማሪ ጥናቶች ያስፈልጋሉ ብሏል።

ኢንፌክሽኖችን እና ከባድ በሽታዎችን ለመከላከል 
የዓለም ጤና ድርጅት ተከታዮቹን ምክር ይሰጣል፡፡ 
ከእነዚህም መካከል  በተጨናነቁ እና በተዘጉ አካባቢዎች 
ጭምብል ማድረግ እንደሚያስፈልግ፤ ሰዎች  ሲያስሉ 
እና ሲያስነጥሱ አፍቸውን መሸፈን እንደሚኖርባቸው፣ 
እጅን  በየጊዜው ማጽዳት እንደሚገባ፣ አደጋ ተጋላጭ 
ከሆኑ በኮቪድ እና ጉንፋን ክትባቶች ወቅታዊ መረጃዎችን 
መከታተል፣ በተለይ ከታመሙ በቤትዎ መቆየት እና 
ምልክቶች ካጋጠሙዎት ምርመራ ማድረግ እንሚያስፈልግ 
ምክረ ሃሳቦችን ለግሷል ሲል ቢቢሲ ዘግቧል፡፡ 

ታሪኩ ዘለቀ

በየትኛውም ሀገር የሚካሄድ ሀገራዊ ምክክር 
ሂደት አካታችነት፣ የጋራ ባለቤትነት፣ በሰብዓዊነት 
የሌላውን ችግር ለመረዳት መፍቀድ የሚሉ ነጥቦችን 
መያዝ ይኖርበታል። በሀገራዊ ምክክር ሂደት ውስጥ 
የሚነሱ የመፍትሔ ሃሳቦች ችግሮችን ለአጭር ጊዜ 
ብቻ የሚፈቱ መሆን የለባቸውም። ከዚህ ይልቅ 
የሀገራዊ ምክክር ሂደት ዜጎች ያሏቸውን ችግሮች 
ለዘለቄታው የሚያበጁ የመፍትሔ ሃሳብ በማፍለቅ 
ማህበራዊ ውሎቻቸውን የሚያድሱበት ሂደት ሊሆን 
ይገባዋል። 

ኢትዮጵያ ጥንታዊ የሥነ ጽሑፍ እና የሥነ 
ጥበብ ሥልጣኔ የነፃነት ቀንዲል የሆነች ሀገር ናት። 
ሆኖም በታሪክ አጋጣሚዎች የግጭትና ጦርነቶች 
መንስኤ የሆኑ አለመግባባቶችንም አስተናግዳለች። 
የሚያስተሳስሩ የታሪክ ቅብብሎሽ ቢኖሩም 
የሚያጣሉ ችግሮች ላይ ማተኮር ደግሞ ለእርስ በርስ 
ግጭት ዳርጓታል። ይህንን ለመቅረፍ ቁጭ ብሎ 
ለመወያየት ሀገራዊ የምክክር ኮሚሽን ተቋቁሟል። 
ይህ ኮሚሽን ሀገረ መንግሥት ግንባታ ላይ ከፍተኛ 
ሚና ይጫወታል ተብሎ ይጠበቃል።  

የታሪክ መዛግብት  እንደሚያመለክቱት፤ 
በኢትዮጵያ ሀገራዊ ምክክሮች በተለያዩ መንገዶች 
ተሞክረዋል። አሁን  ኅብረተሰቡን  በስፋት ባሳተፈ  
መልኩ  በመወያየት፤ ለችግሮቻችን ዘላቂ  መፍትሔ 
ለማፈላለግ እየተደረገ ያለው ጥረት  ግን  ትልቅ 
ታሪካዊ አጋጣሚ ነው። ይህ አጋጣሚ  እንደ ሀገር  
ልዩነቶችን  በምክክር  ለመፍታት የሚያስችል ጠንካራ 
ባህል ካለመኖሩ የተነሳ ፈተናዎች ሊያጋጥሙት   
እንደሚችል ይታመናል። 

  ካለው ሀገራዊ  ነባራዊ ሁኔታ  አንጻር  አብዛኛው 
ሕዝባችን   ምክክሩ እንዲፈጥን የሚፈልግ ነው። 
ተስፋውም ትልቅ ነው።  ለዚህ ደግሞ ትልቁ ምክንያት 
የሀገራዊ ምክክሩ ዋና አጀንዳ እዛም እዚህም የሚታዩ 
ችግሮች በጊዜያዊነት መፍታት ሳይሆን  የችግሮቹን   
መሠረታዊ ምክንያቶቻቸውን ከምንጮቻቸው 
በማፈላለግ ዘላቂ መፍትሔዎችን ማፈላለግ  ስለሆነ 
ነው።

በርግጥ  የሃሳብ ልዩነት ለተሻለው ሃሳብ ደጋፊ 
እንጂ ለግጭት ሰበብ አይሆንም። የተለያዩ ሃሳቦች 
ለነጠረ ሃሳብ መንደርደሪያ እንጂ የመለያያት ምክንያት 
አይሆኑም። ለጠንካራ ዴሞክራሲ ሥርዓት ግንባታ 
አንጓው የዳበረ ሃሳብ ነው። ይህን የሃሳብ ጥራት 
ለማረጋገጥ ደግሞ በዴሞክራሲ ባህል መወያየት፣ 
በልዩነት የማመንና ሚዛን ጠባቂ የበላዩን ሃሳብ 
መቀበልን ይጠይቃል። እኛ ኢትዮጵያዊያን ደግሞ 
ቁጭ ብሎ የመወያየት፣ የመመካከር፣ ችግሮችን 
የመፍታት የራሳችን የሆነ ባህል ያለን ሕዝቦች ነን። 

እኛ ኢትዮጵያዊያን  ባንጠቀምባቸውም 
ጦርነቶችንና ግጭቶችን በተለያየ መንገድ 
የምንፈታበት ባህላዊ ሥርዓቶች አሉን።  በገዳ 
ሥርዓት ሴቶች እናቶች በጦርነት ውስጥ ዘንጋቸውን 
ይዘው በተዋጊዎች መካከል ቆመው ‹‹ውጊያውን 
አቁም ያኛው ወገን እየተጎዳ ነው›› ብለው ጦርነት 
የሚያስቆሙበት ባህል አላቸው።

ትግራይ ባይቶና የሚባለው የተጋጩ ሰዎች 
ግጭታቸው የሚፈታበት፣ በአማራ ክልል ደም 
የሚያደርቅ ሽምግልና፤ ከአባቱ ገዳይ ጋር ታርቆ 
ወንድማማች የሚሆንበት  አለ። በደቡብና ምስራቅ 
የሀገሪቱ ክፍሎች የሚገኙ የሽምግልና፣ የዕርቅ 
ሥርዓት፣ የግጭት አፈታት ባህሎች ችግሮችን እስከ 
ወዲያኛው የሚፈቱ ናቸው።  

በሁሉም  የሀገሪቱ ብሔር፣ ብሔረሰቦች  እና 
ሕዝቦች  ባህል  ውስጥ ያለው  የሽምግልና የዕርቅ 
ባህላዊ እሴቶች ችግሮችን ቁጭ ብሎ በውይይት 
የመፍታት ልምድን  አመላካች ነው።  እነዚህን 
እሴቶቻችንን የፖለቲካ ባህላችን  አንድ  አካል  
አለማድረጋችን  በብዙ መልኩ ለጥያቄ የሚቀርብ 

ነፃ ሃሳብ
ፖለቲካ እና ልዩ ልዩ 

ነው። በጠረጴዛ ዙሪያ ተነጋግሮ ልዩነቶችን ማረቅ 
እየተቻለ በመሳሪያ መገዳደልን መምረጥ ለጀመርነው  
የዴሞክራሲ ሥርዓት ግንባታ  ትልቅ  ሳንካ ነው።

ዘመኑ  ሃሳብን መፍራት፣ ውይይትን መሸሽና 
በጫካ ትግል ብቻ ልዩነቶች የሚፈቱ የሚመስላቸው 
ኃይሎች ካለፉት የታሪኮቻችን  ተምረው እርምት 
ሊወስዱበት የሚገባ ሊሆን ይገባል። የፖለቲካ ቁርሾን 
በውይይት ብቻ የመፍታት አካሄድ ችግሮችን መፍቻ  
ብቸኛው አማራጭ ስለመሆኑም  ሁለንተናቸውን 
ከፍተው  ሊያዳምጡና  ወደ ተግባር  ሊለውጡ 
የሚገባ ነው።

የሃይማኖት  አባቶችንና  የሀገር ሽማግሌዎች  ቁጭ 
ብሎ ማዳመጥ የሚያስችል  የፖለቲካ ስክነት ቢኖር 
ሀገሪቱ  እየተፈታተናትን ብዙ ዋጋ  እያስከፈላት ካለው  
የግጭት አዙሪት እንደምትወጣ  የብዙዎች  ሃሳብ 
ነው።  እንደ ሀገር ወደሚታሰበው  በልማት በልጽጎ 
የመገኘት መሻት አቋራጭ  መንገድ እንደሚሆንም  
እምነት ነው። አዲስ የፖለቲካ  ሥርዓት ለመገንባት 
ለሚደረገው ጥረትም ትልቅ  አቅም ነው።  

እንደ ሀገር ከገባንበት  ፈተና  ፈጥኖ በስኬት 
ለመሻገር፤ ከልሂቅ እስከ ደቂቅ፣ ወጣት አዛውንት 
ሴት ወንድ ሳይል ሁሉም ኢትዮጵያዊ ፣ ልዩነቶችን   
በውይይት መፍታትን፣  ልዩነት ውበት እንጂ የመለያያ 
መንገድ አለመሆኑን መረዳት፤ በሁሉም ጉዳዮች 
ለሃሳብ የበላይነት ሰጥቶ መነጋገር መመካከር የግድ 
መሆን በአግባቡ ሊረዳ ለዚህ የሚሆን ዝግጅነት 
ሊፈጥር ይገባል።

አሁን  ላይ ዋጋ እያስከፈሉን፤ የጀመርነውን 
የለውጥ መንገድ እየተፈታተኑ ያሉ ችግሮች፤ 
ከትናንትና ከትናንት ወዲያ የነበሩና የወረስናቸው 
ከመሆኑ አንጻር ሀገራዊ የምክክር ኮሚሽን  
ችግሮቹን  ከምንጫቸው  በማጥናት  ዘላቂ 
መፍትሔ እንደሚያፈላልግላቸው  በብዙዎች ተስፋ 
ተጥሎበታል።

 ለረጅም ጊዜ ሲጠየቅ የነበረውና ሰፊ የዝግጅት 
ምዕራፎችን እያለፈ የሚገኘው የምክክር ሂደት 
ውጤታማ እንዲሆን ደግሞ ሁሉም  የሚጠበቅበትን  
ማበርከት  ይጠበቅበታል።  የተለያዩ ገንቢ ሃሳቦች  
መፍለቂያ እንደሆኑ የሚታመንባቸው  የከፍተኛ 
ትምህርት ተቋማት በተለይ  ከሃሳብ አመንጪነት  
ጀምሮ  ምክረ ሃሳብ ሰጪነት ሚናቸው ብዙ ነው። 

በሀገሪቱ የሚገኙ  መምህራንና ምሁራን በሀገር 
ግንባታ ሂደት  ውስጥ  ካላቸው ትልቅ ኃላፊነትና  
ሰፊ የኅብረተሰብ ተቀባይነት አንፃር   ከየትኛውም  
የፖለቲካ ወገንተኝነት  እራሳቸውን አጽድተው   
በገለልተኝነት  የኮሚሽኑ ተልእኮ በስኬት እንዲጠናቀቅ  
የማገዝ ኃላፊነት አለባቸው። ለዚህም  በጥናት ላይ 
የተመሠረተ መፍትሔ ማመላከት የሁልጊዜ ሥራቸው 
ሊሆን ይገባል። 

በሀገሪቱ  በተለያዩ  አካባቢዎች  የተከፈቱ 
በርካታ የከፍተኛ ትምህርት ተቋማት የተለያዩ  ሃሳቦች 
የሚስተናገዱባቸውን መድረኮች በመፍጠር በቀጣይ 
በውይይት የሚያምን ዜጋ ማፍራት ላይ ትልቅ 
ትኩረት ሰጥተው የሚሰሩበትን  ሁኔታ ከወዲሁ 
ሊያመቻቹም ይገባል።  ይህም የተልዕኳቸው  አንዱና  
ትልቁ አካል አድርገው በመውሰድ  በሀገር ጉዳይ 
ኃላፊነት የሚሰማው ትውልድ ሊያፈሩ ይገባል።  

እስካሁን ባለው ተሞክሮ ፤ ተማሪዎችን 
በሚፈለገው ልክ መድረክ ፈጥሮ በሃሳብ ልዩነቶች 
ዙሪያ  እንዲወያዩ፤ በተሻለውና ገዢ  በሆነ  ሃሳብ  
አምነው  ሁሉንም  በዚሁ  መንገድ ተቀብለው 
እንዲሄዱ  የሚያስችል ልምድ ማካበት  አልተቻለም። 
ተማሪዎች ወጣቶች እንደመሆናቸው በሃሳብ ልዕልና 
እንዲያምኑ፤ በሃሳብ  ክርክሮችና በውይይት ልምድ 
እንዲኖራቸው ማድረግ፤ በመድረኮቹ  እንዲታደሙና 
በጥናት አቅራቢነትም እንዲሳተፉ ማድረግ ተገቢ 
ነው።  

ከፍተኛ የትምህርት ተቋማት ከሁሉም በላይ  
ለሀገራዊ ችግሮች  ሳይንሳዊ  የምርምር  የመፍትሔ 

ለሀገራዊ ምክክሩ ስኬት  

ኢትዮጵያ የጀመረችው 

ሀገራዊ ምክክር 

ኮሚሽን በትውልዶች መካከል 

የሚገኝ ወርቃማ የችግሮች 

መሻሪያ ዕድል መሆኑን 

በመገንዘብ የትኛውም 

አጀንዳ ያለው አካል 

ለመፍትሔው ወደ መድረኩ 

መቅረብ አለበት

መንገዶችን የማመላከት  ኃላፊነት ያለባቸው። እንዲህ 
ዓይነቱ ልምምድ ችግሮችን ከምንጫቸው ለማድረቅ 
ትልቅ አቅም ነው በምርምር፣ በመረጃና በማስረጃ ላይ 
የተመሠረተ የውሳኔ ሃሳብ  ችግሮችን ከምንጫቸው 
ለማድረቅ  ወሳኝ ነው።  መተማመን ከፈጠሩ  ባለፈ 
የመፍትሔ  ሃሳቦችን ፈጥኖ ለመተግበር ያስችላል። 

በውይይት ችግሮችን መፍታት ባህል እንዲሆን 
መሥራት ላይ የከፍተኛ ትምህርት ተቋማት ሰፊ ሥራ 
ይጠበቅባቸዋል። አለመግባባቶች ወይም የሃሳብ 
ልዩነቶች በተፈጠሩ ቁጥር በኃይል አማራጭ ወይም 
በግጭት የሚፈታበት መንገድ እንዲቀየር  ያላቸውን  
ተቋማዊ አቅም ሁሉ መጠቀም ይኖርባቸዋል።  

ቁጭ ብሎ በመነጋገር የሚያምን ትውልድ 
ከማፍራት ጀምሮ፤  በተጨባጭም  መፍትሔ 
እንደሚያመጣ ማሳየት አለባቸው። አሁን ላይም  እንደ 
ሀገር ከገባንባቸው ችግሮች መውጣት  እንድንችል   
ችግሮችን  ለይቶ በአጀንዳነት በማቅረብ  ለተጀመረው 
ምክክር፤ በአስተባባሪነት  በአማካሪነት  ማገዝ 
ይጠበቅባቸዋል። በአጀንዳ ልየታውም ዋነኝ ባለጉዳይ 
ሊሆኑ ይገባል። 

ሀገራዊ የምክክር ኮሚሽን ጫፍና ጫፍ በረገጡ 
ጉዳዮች ዙሪያ  የጋራ መግባባት ለማምጣት የሚሠራ 
ነው። ከዚህ አንጻር፤ እነዚህን ጫፍ የረገጡ ጉዳዮች 
በማቀራረብ  ሂደት ውስጥ ምሁራን /በተለይም  
የታሪክ ተመራማሪዎች ሚና ከፍ ያለ ነው፤  ለዚህም 
በቂ ዝግጅት እንደሚኖራቸው ይታመናል። ልዩነቶችን  
ከትርክት ባለፈ ተጨባጭ በማድረግ ሂደትም 
የሚኖራቸው አስተዋጽኦ አልፋና ኦሜጋ ነው።

እዚህ ላይ  ያልተግባባንባቸው ጉዳዮች አሉ 
ማለት አንግባባም ማለት አይደለም። ከዚህ ይልቅ 
በችግሮቻችን ዙሪያ በሰከነ መንፈስ  ቁጭ ብለን 
ለመነጋጋር የሚያስችል እድል አለማግኘታችን ፤   ላለ 
መግባባታችን  ዋነኛ  መገለጫ  ነው። አለመግባባትን 
ማዕከል ላደረጉ ትርክቶች አቅም  እየፈጠረ ያለውም 
ይኸው ነው። አሁን ላይ  ይህን የሚለውጥ ታሪካዊ  
አጋጣሚ ተፈጥሯልናል። ይህን አጋጣሚ መጠቀም 
የትውልዱን አስተዋይነት አመላካች ይሆናል ።    

ኢትዮጵያ የጀመረችው ሀገራዊ ምክክር ኮሚሽን 
በትውልዶች መካከል የሚገኝ ወርቃማ የችግሮች 
መሻሪያ ዕድል መሆኑን በመገንዘብ የትኛውም 
አጀንዳ ያለው አካል ለመፍትሔው ወደ መድረኩ 
መቅረብ አለበት። ይህ ዕድል ካመለጠ  በቅርብ ጊዜ 
የሚገኝ ሌላ መሰል ዕድል  ሊኖር አይችልም ፤ በዚህ 
ዕድል አለመጠቀም ከየግጭት አዙሪት ላለመውጣት 
የመወሰን ያህል ነው። 

በዚህ አጋጣሚ አሉ የሚባሉ ችግሮችን ወደ ጠረጴዛ 
በማምጣት ቁጭ ብሎ መነጋገር፤ በተስማማንባቸውን  
ፖለቲካዊ፣ ኢኮኖሚያዊና፣ማህበራዊ   ችግሮች  
ዙሪያ  ዘላቂ መፍትሔዎችን  እያስቀመጥን ፤ 
ባልተስማማንባቸው ጉዳዮች ዙሪያ ደግሞ ተጨማሪ 
ጊዜ እየወሰድን  ልዩነቶቻችን በሚያከብሩ  መንገዶች  
መመላለስ ይጠበቅብናል። 

ብዙም ወደኋላ ሳንጓዝ ፤ በቅርብ ዓመታት ዋጋ 
ያስከፈሉንን የግጭት ስብራቶች  ለመጠገን እንደ ሀገር 
ወገባችንንም እንዴት እንዳጎበጠ ማስተዋል ብቻ በቂ 
ነው። ሀገራዊ አንድነት እንዲጠናከርና የዴሞክራሲ 
ባህል ስር ሰዶ እንዲጎለብት፣ በሕዝቦች መካከል 
በእኩልነትና በመፈቃቀድ ላይ  የተመሠረተ አንድነት 
እንዲጎለብት የምክክር መድረኩ ድርሻው የጎላ ነው። 
ለዚህም ሃሳብን በነፃነት  የብሔራዊ ውይይቱ  አካል  
የማድረግ ባህልን ማሳደግ  ይኖርብናል።  

ዘመኑን እንደሚዋጅ ትውልድ ከምንም ነገር 
በላይ የሀገር ኅልውና በማስቀደም በጋራ ጉዳዮች ላይ 
መነጋገር ባህል ለማድረግ  የመጀመሪያውን ርምጃ 
ለመራመድ የሚያስፈልገውን መስዋዕትነት ለመክፈል 
ዝግጁ ልንሆን ይገባል። በእጃችን ያሉና ጠንቅቀን 
የምናውቃቸውን የችግር መፍቻ መንገዶች የሆኑትን 
ባህላዊ የዕርቅ፣ የሽምግልና፣ የመመካከር እሴቶቻችንን 
የሀገራዊ ምክክር መድረኩ አቅም ማጎልበቻ ማድረግም 
ያስፈልጋል። 

በብርሃንና ሰላም ማተሚያ ድርጅት ታተመ

ቦጋለ አበበ

በዓለም አትሌቲክስ አማካኝነት ከሚካሄዱ ታላላቅ 
ዓለም አቀፍ ውድድሮች አንዱ የሆነው የዳይመንድሊግ 
ውድድር የ2024 መርሐግብር ይፋ ሆኗል። በአጭር፣ 
መካከለኛ፣ ረጅምና የ3ሺ ሜትር መሰናክል እንዲሁም 
በሜዳ ተግባራት ውድድሮች የዓለማችን ከዋክብት 
አትሌቶች በግላቸው አስደናቂ ፉክክር የሚያሳዩበት 
የዳይመንድ ሊግ ፉክክር በፓሪስ ኢሊምፒክ ዋዜማ 
በተለያዩ የዓለም ከተሞች ይካሄዳል።

የዓለም አትሌቲክስም በ2024 በየትኛው 
የውድድር አይነት የዳይመንድሊግ ውድድሮች የት 
እንደሚካሄዱ የተጠቃለለ ዝርዝር መርሐግብሮችን 
ሰሞኑን ይፋ አድርጋል። በዚህም መሠረት በተለያዩ 
የዓለም ከተሞች ለአንድ ቀን የሚካሄዱ አስራ አምስት 
የዓመቱ የዳይመንድሊግ ውድድሮች በአራት አህጉራት 
እንደሚከናወኑ ታውቋል። 

በውድድር ዓመቱ የዳይመንድ ሊጉ ፉክክሮች 
ከግንቦት አጋማሽ አንስቶ እስከ መስከረም የሚካሄዱ 
ሲሆን እያንዳንዱ አትሌት በሚፎካከርበት ርቀት ከአስራ 
አራቱ የዳይመንድሊግ መዳረሻ ከተሞች በአራቱ የሚሳተፍ 
ይሆናል። በአራቱ ውድድሮች አትሌቶች በሚሰበስቡት 
ነጥብ መሠረትም በመጨረሻው ፉክክር መስከረም ላይ 
በብራሰልስ ወሳኙን የፍፃሜ ፍልሚያ ያደርጋል።

የ2024 የዳይመንድ ሊግ ውድድሮች ይፋ ተደርገዋል

ቀደም ባሉት ዓመታት የዳይመንድ ሊጉ የመጀመሪያ 
ውድድር መዳረሻ ከተማ የሆነችው የካታራ ዶሃ 
ብትሆንም ዘንድሮ የውድድሩ ጅማሬ ወደ ቻይናዋ ከተማ 
ዚመን ዞሯል። በዚህ ውድድርም የወንዶች መቶ ሜትር፣ 
የሴቶች ሁለት መቶ ሜትር እንዲሁም የወንዶች መቶ 
አስር ሜትርና የሴቶች መቶ ሜትር መሰናክል ፉክክሮች 
ከሚስተናገዱ ዋነኞቹ ይሆናል። በተጠቀሱት ርቀቶች 
በቀጣዮቹ ከአራት እስከ ስምንት የሚጠጉ የዳይመንድሊግ 
ውድድሮች ፉክክር እንደሚደረግባቸው ተገልጿል። 
ይህም በዓለም ዙሪያ ያሉ የርቀቱ አትሌቶች በዳይመንድ 
ሊጉ በቂ ነጥብ እንዲሰበስቡ እድል ይሰጣቸዋል ተብሎ 

ታምኖበታል።   
የ2024 ዳይመንድ ሊግ ውድድርን ካለፉት የተለየ 

የሚያደርገው ቀደም ሲል ፉክክር የሚደረግባቸው ሁለት 
ከተሞች ተቀንሰው አዳዲስ ሁለት መዳረሻ ከተሞች 
መተካታቸው ነው። ይህም የሆነው በስቴድየሞች 
እድሳት ምክንያት መሆኑ ተጠቁሟል። ቀደም ሲል 
የዳይመንድ ሊጉን ፉክክር የምታስተናግደው የሞሮኮዋ 
ከተማ ራባት የንጉስ ሞሐመድ 5ኛ ስቴድየም እድሳት ላይ 
በመሆኑ የዘንድሮው ውድድር እዚያው ሞሮኮ ማራኬሽ 
እንዲካሄድ ተወስናል። በቻይናዋ የንግድ ከተማ ሻንጋይ 
የሚካሄደው ውድድርም እዚያው ቻይና ሱዙ ከተማ 
የሚካሄድ ይሆናል።

በአስራ አራቱ ከተሞች የሚካሄዱ እያንዳንዳቸው 
የዳይመንድ ሊግ ፉክክሮች ቢያንስ አስራ አራት 
ውድድሮችን የሚያስተናግዱ ሲሆን የሁለት ሰዓት ቀጥታ 
የቴሌቪዥን ስርጭት ሽፋን የሚያገኙም ይሆናል። 
በቤልጂየም ብራሰልስ የሚካሄደው የመጨረሻውና 
ወሳኙ የዳይመንድሊግ ውድድር ብቻ ሁለት ቀናት 
የሚፈጅ ሲሆን በሁሉም የውድድር አይነቶች ፉክክሮችን 
ያስተናግዳል። በዚህም በየውድድር አይነቶቹ ሠላሳ ሁለቱ 
የዓመቱ የዳይመንድሊግ አጠቃላይ አሸናፊዎች የሚለዩ 
ይሆናል።

ኢትዮጵያውያን ስኬታማ የሆኑበት 3 እና 5ሺ ሜትር 
ውድድሮች በ2024 በበርካታ ከተሞች በሁለቱም ፆታ 
የሚካሄዱ ሲሆን፣ በነዚሁ ርቀቶች በቻይና ከተሞች 

(ዚመንና ሱዙ) በመጀመሪያውና በሁለተኛው ውድድር 
በወንዶች መካከል ፉክክሮች ይካሄዳሉ። በሴቶች ደግሞ  
ዶሃና ማራካሽ ላይ በርቀቶቹ የመጀመሪያ ውድድሮች 
ይደረጋሉ።

የየዓመቱ የዳይመንድ ሊግ ውድድሮች አትሌቶች 
በግላቸው ከሚያገኙት ጥቅም በተጨማሪ በርካታ የዓለም 
ክብረወሰኖች በተለያዩ ፉክክሮች የሚመዘገቡባቸው 
እንደመሆኑ በትልቅ ጉጉት የሚጠበቁ ናቸው። ባለፈው 
ዓመት ኢትዮጵያውያን በሚሳተፉባቸው ጥቂት 
ውድድሮች በተለይም በሴቶች አምስት ሺ ሜትር በወራት 
ልዩነት ሁለት ጊዜ የተሻሻለው የዓለም ክብረወሰን 
የሚታወስ ነው። በሌሎችም በርካታ ርቀቶች የዓለም 
ፈጣን ሰዓትና ክብረወሰኖች በብዛት እየተመዘገቡ 
ይገኛሉ።

በዳይመንድ ሊግ ውድድር በርካታ ክብረ ወሰኖች 
የመሻሻላቸው ምክንያት ዘመናዊ የሥልጠና ሂደት 
መከተልና ቴክኖሎጂው እያሻሻላቸው የመጡ የሥልጠና 
መንገዶች ይጠቀሳሉ። በተለይ በቴክኖሎጂ የተደገፉ 
የሥልጠና ሒደቶች በዋነኛነት ሲጠቀሱ፣ ዓለም አቀፍ 
የትጥቅ አምራቾች የሚያቀርቡት የመሮጫ ጫማ የራሱ 
አስተዋፅዖ እንዳለው ይነገራል።

2024 የውድድር ዓመትም የፓሪስ ኦሊምፒክ ዋዜማ 
እንደመሆኑ አትሌቶች በታላቁ መድረክ ሀገራቸውን 
ወክለው ለመሳተፍ የሚያደርጉት ፉክክር ይበልጥ ተጠባቂ 
አድርጎታል። 

